
 
 

 
 

 
 

 

 

 

 

ᓄᓇᕗᑦ ᒪᓕᒐᓕᐅᕐᕕᖓ 

 

 

ᓄᓇᕗᒥ ᓯᕗᓕᖅᑏᑦ ᑲᑎᒪᓂᖏᑦ: 

ᓂᕈᐊᕐᓂᖅ ᒪᕐᕉᓐᓂᒃ ᒥᓂᔅᑖᓐᓂᒃ  

 

ᑎᑎᕋᐅᑕᐅᒋᐊᓐᖓᖅᑐᑦ 
 

 

 

ᓈᑦᓰᓐᖑᔭᓛᕐᓂᐊᖅ, ᓯᑎᐱᕆ 23, 2023 
 

ᓄᓇᕗᑦ ᑲᓇᑕᒥ 



 

 

ᐃᓗᓕᖏᑕ ᓇᓕᖅᑲᖏᑦ 

ᒪᓕᒐᓕᐅᖅ`ᑏᑦ ᐅᐸᑦᓯᒪᔪᑦ: 

ᑕᐃᕕᑎ ᐊᕿᐊᕈᖅ, ᐸᐅᓗᓯ ᐊᕿᐊᕈᖅ, ᐹᐱ 

ᐊᓇᕕᓗᒃ, ᐱᑦᓯᐅᓛᖅ ᐳᕉᔅᑐ, ᐹᒥᓚ ᒍᕌᔅ, ᔪᐊᔾ 

ᕼᐃᒃᔅ, ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᒥᐊᓕ 

ᕿᓕᖅᑎ, ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ 

ᒪᐃᓐ, ᓵᓚᒪᓐ ᒪᓕᑭ, ᒫᒡᒍᓚ ᓇᑲᓱᒃ, ᑭᐊᕋᓐ 

ᓄᑕᕋᖅ, ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ 

ᖂᕿᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ ᓴᕕᑲᑖᖅ, 

ᑯᕋᐃᒃ ᓯᒪᐃᓚᒃ. 

 

>>ᐱᒋᐊᖅᑐᑦ 8:58ᒧᐊᖅᑎᓪᓗᒍ 

 

ᑐᒃᓯᐊᕐᓂᖅ 

 

ᐃᒃᓯᕙᐅᑕᖅ (ᕼᐃᒃᔅ)(ᑐᓵᔨᑎᒍᑦ): ᐅᓪᓛᒃᑯᑦ. 

ᑲᑎᒪᓂᖅ ᐱᒋᐊᕐᓂᐊᓕᕋᑦᑕ ᓄᓇᕗᒻᒥ 

ᓯᕗᓕᖅᑎᓂᒃ ᕿᒻᒥᕈᓂᕐᒥᒃ ᐊᑐᖅᑎᓪᓗᒍ. 

ᑐᒃᓯᐊᓂᒃᑯᑦ ᒪᑐᐃᖅᓯᓂᐊᕐᒪᑦ ᒪᓕᒐᓕᐅᖅᑎ 

ᐊᒡᒍᒧᑦ.  

 

>>ᑐᒃᓯᐊᖅᑐᑦ 

 

ᐊᖏᖅᑕᐅᓂᖓ ᑲᑎᒪᔾᔪᑎᒃᓴᖅ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᖁᐊᓴ. 

ᐅᓪᓗᒥ ᑲᑎᒪᓂᖅ ᑖᓐᓇ ᐊᐅᓚᑎᓐᓂᐊᕋᒃᑯ 

ᓄᓇᕗᒻᒥ ᓯᕗᒃᑲᑕᖅᑏᑦ ᑲᑎᒪᑎᓪᓗᒋᑦ.  

 

ᒪᓕᒐᓂᒃ ᐱᓯᒪᔪᓯ ᓂᕈᐊᖅᖠᕐᓂᖅ 

ᖃᓄᐃᓕᖓᓂᐊᕐᒪᖔᖅ ᐊᒻᒪᓗ ᑕᒪᓐᓇ 

ᐊᖏᕈᑕᐅᓚᐅᖅᖢᓂ ᒪᓕᒐᓕᐅᖅᑎᓕᒫᑦ 

ᑲᑎᒪᔨᖏᓐᓄᑦ.  

 

ᐅᓪᓗᒥ ᑲᑎᒪᔾᔪᑎᒃᓴᐃᑦ ᓵᔅᓯᓃᒻᒥᔪᑦ. ᐊᖏᖅᐱᓯᐅᒃ?  

 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  

 

ᓂᕈᐊᕋᒃᓴᓐᖑᖅᑎᑦᓯᓂᖅ ᒥᓂᔅᑕᒃᓴᓄᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪ 

ᒪᕐᕉᓐᓂᒃ ᒥᓂᔅᑕᐃᑦ ᑲᑎᒪᔨᖏᓐᓄᑦ ᓄᓇᕗᒻᒥ 

ᐃᓄᑦᑐᔅᓴᓂᒃ ᓂᕈᐊᖅᖠᓂᐊᕋᑦᑕ.  

 

ᓂᕈᐊᒐᒃᓴᐃᑦ ᒪᑐᑉᐸᑕ 5 ᒥᓂᑦᓯᓂᒃ 

ᓂᓪᓕᕈᓐᓇᕐᕕᖃᕐᓂᐊᖅᑐᑦ.  

 

ᐊᒻᒪᓗ ᐃᖅᑲᐃᑎᑦᑎᒃᑲᓐᓂᖅᖢᖓ 

ᓂᕈᐊᒐᒃᓴᓐᖑᖅᑎᑕᐅᒍᕕᑦ 

ᐊᖏᑲᐅᑎᒋᔭᕆᐊᖃᖅᑐᑎᑦ ᐋᒡᒐᓘᓐᓃᑦ.  

 

ᓂᕈᐊᒐᒃᓴᓐᖑᖅᑎᑦᑎᓂᖅ ᒪᑐᐃᖅᐳᖅ. ᒥᔅᑕ 

ᓚᐃᑦᓯᑑᓐ.  

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᓂᕈᐊᒐᒃᓴᓐᖑᖅᑎᑦᑐᒪᔭᕋ ᑕᓯᐅᔭᕐᒧᑦ ᒪᓕᒐᓕᐅᖅᑎ, 

ᒥᔅᑕ ᖃᕝᕕᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᕝᕕᒃ 

ᐊᖏᖅᐲᑦ?  

 

ᖃᕝᕕᒃ (ᑐᓵᔨᑎᒍᑦ): ᐊᖏᖅᑐᖓ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): 

ᓂᕈᐊᒐᒃᓴᓐᖑᖅᑎᑦᑎᓂᕐᒥᒃ ᐊᖏᕐᒪᑦ. ᒥᔅ ᓄᑕᕋᖅ.  

 

ᓄᑕᕋᖅ (ᑐᓵᔨᑎᒍᑦ): ᓂᕈᐊᒐᒃᓴᓐᖑᖅᑎᑦᑐᒪᔭᕋ 

ᒪᓕᒐᓕᐅᖅᑎ ᓴᓂᕋᔭᒻᒧᑦ ᐊᒻᒪᓗ ᐃᒡᓗᓕᒻᒧᑦ, 

ᐊᒥᑦᑐᖅ. ᖁᔭᓐᓇᒦᒃ, ᐃᒃᓯᕙᐆᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᐲᑦ?  

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᑐᖓ. 

ᖁᔭᓐᓇᒦᒃ.  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᐃᕐᓂᖅ. ᓂᕈᐊᒐᒃᓴᓐᖑᖅᑎᑦᑎᓂᕐᒥᒃ ᐊᖏᕐᒪᑦ. 

ᐊᓯᖏᑦ? ᒥᔅᑕ ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᓂᕈᐊᒐᒃᓴᓐᖑᖅᑎᑦᑐᒪᔭᕋ 

ᐹᐱ ᐊᓇᕕᓗᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᒪᓕᒐᓕᐅᖅᑎ ᖁᕐᓗᖅᑐᒧᑦ ᐊᖏᖅᐹ?  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐄ, ᐊᖏᖅᐳᖓ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᖏᕐᒪᑦ. 

ᐊᓯᖏᑦ ᓂᕈᐊᒐᒃᓴᓐᖑᖅᑎᑦᑎᓂᖅ? ᒥᔅᑕ ᖂᑭᐊᖅ.  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ 

ᓂᕈᐊᒐᒃᓴᓐᖑᖅᑎᓐᓂᐊᖅᑲᐅᔭᕋ ᐊᖏᕇᕐᒪᑦ. 

ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᒻᒪᓗ 

ᑎᑎᕋᖅᑕᐅᓯᒪᒻᒪᑦ, ᐅᖃᖅᑎᐅᓐᖏᑦᑐᖓ ᓱᓕ. 

ᐃᒃᓯᕙᐅᑕᕆᔭᐅᑐᐃᓐᓇᖅᑐᖓ ᑖᓐᓇ ᐱᔭᕇᖅᐸᑦ 

ᑕᐃᒪᐅᓂᐊᕋᓗᐊᖅᑐᖓ. ᖁᔭᓐᓇᒦᒃ. ᑕᓐᓇ 

ᓂᕈᐊᒐᒃᓴᓐᖑᖅᑎᑦᑎᓂᕐᒥᒃ ᐊᖏᕐᒪᑦ. 

ᓂᕈᐊᒐᒃᓴᓐᖑᖅᑎᑦᑎᓂᖅ? ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐅᖅᑯᕐᒥᐅᓄᑦ 

ᒪᓕᒐᓕᐅᖅᑎ, ᒥᔅ ᕿᓕᖅᑎ, ᓂᕈᐊᒐᒃᓴᓐᖑᖅᑎᑦᑕᕋ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᖅᑯᕐᒥᐅᒧᑦ 

ᒪᓕᒐᓕᐅᖅᑎ ᐊᖏᖅᐹ?  

 

ᕿᓕᖅᑎ: ᑲᔪᓯᓐᖏᑦᑐᖓ. ᐋᒡᒑᖅᑐᖓ. ᒪᒥᐊᓇᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐊᖏᓐᖏᒻᒪᑦ. ᐊᓯᖏᑦ ᓂᕈᐊᒐᒃᓴᓐᖑᖅᑎᑦᑎᓃᑦ? 

ᖁᔭᓐᓇᒦᒃ. ᐱᑕᖃᓐᖏᒻᒪᑦ. ᖁᔭᓐᓇᒦᒃ. ᒫᓐᓇ 

ᐱᖓᓲᕗᑦ ᒪᓕᒐᓕᐅᖅᑏᑦ ᓂᕈᐊᒐᒃᓴᓐᖑᖅᑎᑕᐅᔪᑦ: 

ᒥᔅᑕ ᖃᕝᕕᒃ, ᒥᔅᑕ ᖃᐃᕐᓂᖅ, ᐊᒻᒪᓗ ᒥᔅᑕ 

ᐊᓇᕕᓗᒃ.  

 

ᐅᐊᑦᑎᐊᕈᐊᐃ, ᐅᑯᐊ ᓇᓕᐊᒃ ᓯᕗᓪᓕᐅᓂᐊᕐᒪᖔᖅ 

ᓇᓗᓇᐃᑲᐃᓐᓇᕐᓂᐊᕋᒃᑭᑦ. ᖁᔭᓐᓇᒦᒃ. ᖁᔭᓐᓇᒦᒃ. 

ᐊᑎᕈᓯᓐᖏᑦᑕ ᐱᒋᐊᕈᑎᖏᓐᓂᒃ ᐊᑐᕐᓂᐊᕋᑦᑕ. 

ᐅᖃᖅᑲᐅᒐᒪ ᑖᒃᑯᐊ ᓂᕈᐊᒐᒃᓴᓐᖑᖅᑕᐅᔪᑦ 5 

ᒥᓂᑦᓯᒥᒃ ᐅᖃᕈᓐᓇᓂᐊᕐᒪᑕ. ᒥᔅᑕ ᐊᓇᕕᓗᒃ 

ᓯᕗᓪᓕᖅᐸᐅᔪᑎᑦ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓪᓛᒃᑯᑦ, ᓄᓇᕗᒻᒥᐅᑦ. ᓯᕗᓪᓕᖅᐹᒥ, 

ᖁᔭᓐᓇᒦᕈᒪᕙᕋ ᑖᓂᐅᓪ ᖃᕝᕕᒃ, ᒪᓕᒐᓕᐅᖅᑎ 

ᑕᓯᐅᔭᕐᔪᐊᕐᒧᑦ ᐊᒻᒪ ᔪᐃᓕ ᖃᐃᕐᓂᖅ, 

ᒪᓕᒐᓕᐅᖅᑎ ᓴᓂᕋᔭᒻᒧᑦ, ᑖᒃᑯᓄᖓ ᐃᓕᔪᒪᒻᒪᑕ 

ᒥᓂᔅᑕᐃᑦ ᑲᑎᒪᔨᖏᓐᓄᑦ.  

 

ᐊᒻᒪᓗ ᖃᐅᔨᒪᓪᓗᖓ ᑕᒪᓐᓇ ᐊᓪᓗᕆᐊᕈᑦ 

ᐊᒃᓱᐊᓗᒃ ᐊᖏᔫᒻᒪᑦ ᐃᓕᓇᓱᒃᖢᓂ ᒥᓂᔅᑕᐃᑦ 

ᑲᑎᒪᔨᖏᓐᓄᑦ. ᐱᔭᒃᓴᐃᑦ ᐅᓄᕐᓂᖅᓴᒦᓐᓂᐊᕐᒥᔪᑦ 

ᐊᖏᖅᓯᒪᑦᑎᐊᕐᓗᓂᓗ ᑭᓯᐊᓂ ᑖᓐᓇ ᑕᕝᕙᓂ 

ᐃᖅᑲᓇᐃᔭᕈᓐᓇᖅᖢᓂ ᑭᒡᒐᖅᑐᐃᒐᒥ ᓄᓇᕗᒻᒥ 

ᓄᓇᓕᓕᒫᓂᒃ.  

 

ᑭᓯᐊᓂ ᑕᐃᒫᑐᐃᓐᓇᖅ ᓂᕈᐊᖅᑕᐅᕕᓐᓂ, 

ᓂᕈᐊᖅᑕᐅᒍᒪ, ᐃᓘᓐᓇᖏᑦ ᓄᓇᕗᒻᒥ ᓄᓇᓕᓕᒫᑦ 

ᐃᖅᑲᓇᐃᔭᖃᑎᒋᓂᐊᖅᑕᒃᑲ 

ᒪᑐᐃᖓᖃᑎᒋᑦᑎᐊᕐᓗᒋᓪᓗ 

ᒪᓕᒐᓕᐅᖅᑎᑐᐃᓐᓇᐃᑦ ᑭᒡᒐᑐᕐᒪᑕ 

ᓄᓇᓕᖁᑎᒥᓂᒃ. ᐊᒻᒪᓗ ᒐᕙᒪᒃᑯᑦ 

ᐱᓕᕆᕝᕕᓕᒫᖏᑦ ᑖᒃᑯᐊ ᒪᑭᒪᑦᑎᐊᖁᓪᓗᒋᑦ. 

ᖁᔭᓐᓇᒦᒃ.  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᓐᓂ 

5 ᒥᓂᑦᓯᖃᕐᒥᔪᖅ, ᒥᔅᑕ ᖃᐃᕐᓂᖅ.  

 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓪᓛᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ. ᐊᒥᑦᑐᕐᒥᐅᑦ ᐅᓪᓛᒃᑯᑦ 

ᓄᓇᕗᒻᒥᐅᓪᓗ ᑕᐅᑐᒃᑐᑦ ᑖᔅᓱᒥᖓ 

ᓂᕈᐊᕐᓂᖃᕐᓂᐊᖅᑎᓪᓗᑕ. ᑐᓐᖓᓱᑦᑎᐊᕆᑦᑎ, 

ᐅᓪᓛᒃᑯᑦ.  

 

ᐃᒃᓯᕙᐅᑖᖅ, ᑕᐃᒪ ᑕᕝᕗᖓ ᖁᔭᒋᓗᒍ ᑖᓐᓇ 

ᑐᓄᓂᕐᒧᑦ ᒪᓕᒐᓕᐅᖅᑎ ᓂᕈᐊᒐᒃᓴᓕᐅᕐᒫᖓ 

ᖁᔭᓐᓇᒦᖅᑳᕐᓗᒍ. ᑕᐃᒃᑯᐊ ᓂᕈᐊᖅᑎᒋᓯᒪᔭᒃᑲ 

ᐊᒥᑦᑐᕐᒥ, ᖁᔭᓐᓇᒦᖑᕙᒃᑐᓯ ᒫᓐᓇᒧᑦ 

ᑎᑭᑦᑐᓐᓇᕐᒥᒐᒪ. ᑕᐃᒪ ᖃᐅᔨᒪᔪᓯ, 

ᐃᒪᓐᓇᐃᓕᖓᓪᓗᐊᓵᖅᑐᖓ ᐱᒋᐊᓵᕐᓂᓐᓂᑦ, 

ᐃᓐᖏᖅᑳᕌᓪᓚᒃᑕᐃ, ᑕᐃᓐᓇ ᐃᖅᑲᐅᒪᔭᒃᓴᕆᔭᓯ 

“ᑏᑐᕈᒪᒐᒪ, ᑏᑐᖃᑎᒋᓂᐊᖅᐱᓐᖓ?” ᑭᓯᐊᓂ 

ᓯᕙᑖᕐᕕᐅᓂᑯᖓᓄᑦ, “ᓯᕙᑐᕈᒪᒐᒪ, 

ᓯᕙᑐᖃᑎᒋᓂᐊᖅᐱᓐᖓ?” ᑕᐃᒪᖔᖃᐃ. 

ᖁᖓᓚᐅᖅᐸᒡᓗᑕ ᑕᐃᒪᓐᓇ 

ᐊᑲᐅᓂᖅᓴᐅᖃᑦᑕᕐᒥᖕᒪᑦ.  

 

ᑕᐃᒪᓕ, ᑕᕝᕗᖓ ᒪᓕᒐᓕᐅᖅᑎᒧ ᓯᕗᓪᓕᖅᐹᒥ 

ᑕᕝᕗᓐᖓᕋᒪ, ᐅᐊᑲᓪᓚᖔᒃ ᑲᓐᖑᓇᓚᐅᖅᓯᒪᕗᖅ, 

ᐅᖅᑰᓯᖃᑦᑕᖅᖢᖓᓗ, ᑭᓯᐊᓂ ᑖᒃᑯᐊ 

ᓂᕈᐊᖅᑎᒋᔭᒃᑲ ᑭᒡᒐᖅᑐᖅᖢᒋᑦ ᑖᓐᓇ 

ᑐᓐᖓᕕᒋᓚᐅᖅᓯᒪᒐᒃᑯ. ᑖᓐᓇᓗ ᓱᓕ ᒫᓐᓇ 

ᐊᑐᖅᖢᒍ.  

 

ᑕᐃᑲᓂ ᓯᕗᓪᓕᖅᐹᒥ ᓂᕈᐊᖅᑕᐅᓯᒪᓕᖅᑎᓪᓗᖓ 

ᖃᓄᖅ ᑕᒪᓐᓇ ᒪᓕᒐᓕᐅᖅᑎᐅᑉ 

ᐊᐅᓚᓂᕆᔭᕆᐊᖃᖃᑦᑕᖅᑕᖓ ᓇᖕᒥᓂᖅ 

ᐃᓕᑦᑕᕆᐊᖃᖃᑦᑕᕋᑦᑎᒍ ᑕᕝᕙᓂ. ᑖᒃᑯᐊ 

ᐱᔪᒥᓇᕋᓱᐊᕆᐊᖃᖃᑦᑕᕆᐊᓚᐅᖅᓯᒪᕗᑦ 

ᐅᖃᐅᓯᕆᖃᑦᑕᓚᐅᖅᑕᕗᑦ ᓂᕈᐊᒐᒃᓴᐅᓇᓱᒃᑎᓪᓗᑕ 

ᒪᓕᒐᓕᐅᖅᑎᒧᑦ. ᑖᒃᑯᐊ ᑕᕝᕙ ᐊᑐᖅᓯᒪᕙᒃᑲ 

ᒫᓐᓇᒧᑦ. ᑕᒻᒪᖅᐸᒃᖢᖓ ᐋᖅᑭᒋᐊᖅᐸᒃᖢᖓ, 

ᑕᒪᕐᓂᒃᑯᑦᑕᐅᖅ ᐃᓕᖃᑦᑕᕐᒥᒐᒪ.  

 

ᐊᒃᓱᕈᐊᕆᓪᓗᒍ ᐅᒃᐱᕆᓪᓗᒍ ᑭᓱᑐᐃᓐᓇᖅ 

ᐱᓇᓱᐊᕆᓪᓗᒍ, ᑕᐃᒪ ᑕᒪᒃᑯᐊ ᓲᕐᓗ 

ᕿᒪᐃᖃᑦᑕᕋᑦᑕ ᓇᒡᓕᒋᔭᑦᑎᓐᓂᒃ ᕿᑐᕐᖓᑦᑎᓐᓂᒃ 

ᒪᐅᖓ ᑲᑎᒪᔭᖅᑐᓕᕌᖓᑦᑕ. ᑖᓐᓇ ᑕᕝᕙ 

ᐃᖏᕐᕋᔾᔪᑎᒋᓯᒪᕙᕋ ᐊᒻᒪ 

ᑖᓐᓇ ᑐᓐᖓᕕᒋᓂᐊᕆᕙᕋ ᑖᓐᓇ ᐃᓄᐃᑦ 

ᖃᐅᔨᒪᔭᑐᖃᖓᑦ. ᑕᐃᒪᓐᖓᓂᑦ ᓂᕈᐊᖅᑕᐅᒐᒪ 

ᑖᒃᑯᐊ ᐃᓄᐃᑦ ᖃᐅᔨᒪᔭᑐᖃᖓ ᑕᕝᕗᖓ 

ᓂᓪᓕᐊᔾᔪᑎᒌᓐᓇᖃᑦᑕᓚᐅᖅᓯᒪᕙᕋ ᐊᒻᒪ ᑕᒪᓐᓇ 

ᐱᒻᒪᕆᐅᔾᔪᑎᒋᓪᓗᒍ ᐃᓕᓐᓂᐊᕐᓂᖅ ᐊᒻᒪ ᑕᒪᒃᑯᐊ 

ᐃᓐᓇᖅᐳᑦ ᖃᓄᖅ ᑕᒫᓂ ᓄᓇᕗᒻᒥ 

ᓄᓇᕗᒻᒦᖏᓐᓇᕐᓗᑎᒃ ᐊᖏᕐᕋᖏᓐᓂ, 

ᐃᕐᖑᑕᖏᓐᓂ, ᕿᑐᕐᖓᖏᓐᓂ 

ᐅᐸᒃᓯᒪᖃᑦᑕᕐᓂᐊᖅᑎᓪᓗᒋᑦ.  
 

ᐊᒻᒪ, ᑕᕝᕙ ᐅᓇ ᐱᓕᕇᓐᓇᖃᑦᑕᖅᓯᒪᔭᕋ ᑕᒪᓐᓇ 

ᐱᓕᒻᒪᒃᓴᐃᓂᖅ ᐱᓕᕆᖃᑎᒌᖕᓂᖅ. 

(ᑐᓵᔨᑎᒎᓕᖅᑐᖅ) ᐊᑕᐅᓯᕐᒥᒃ ᐱᔾᔪᑎᖃᕋᑦᑕ. 

(ᑐᓵᔨᑎᒎᕈᓐᓃᖅᑐᖅ) ᑕᒪᓐᓇ ᑕᕝᕙᑦᑕᐅᖅ 

ᓂᓪᓕᐊᔾᔪᑎᒌᓐᓇᖃᑦᑕᖅᓯᒪᕙᕋ. ᑖᓐᓇ ᑕᐃᒪ 

ᖃᐅᔨᒪᔪᒍᑦ ᐃᖃᓗᒃᑑᑦᑎᐊᕐᒥ ᑖᒃᑯᐊ ᑲᑐᔾᔨᓗᑕ 

ᑐᕌᕆᔪᒪᓚᐅᖅᓯᒪᔭᕗᑦ ᐋᖅᑭᓚᐅᖅᓯᒪᔭᕗᑦ ᑖᒃᑯᐊ 

ᑎᓴᒪᐃᑦ ᑕᕝᕙᓂ ᑖᒃᑯᐊ ᐊᑐᕋᓱᑦᑎᐊᕐᓂᐊᖅᐸᒃᑲ 

ᓱᓕ. ᑕᒪᓐᓇ ᐃᑲᔪᖅᑎᒌᖕᓂᖅ ᑲᑐᔾᔨᖃᑎᒌᖕᓂᒃᑯᑦ, 

ᑕᒪᓐᓇ ᓄᓇᕗᑦ ᑖᒃᑯᐊ ᑕᐅᑐᓚᐅᖅᓯᒪᔭᖏᑦ ᑖᓐᓇ 

ᓄᓇᕗᑦ ᓴᖅᑭᑕᐅᑎᓪᓗᒍ 1999-ᖑᑎᓪᓗᓂ. ᑖᒃᑯᐊ 

ᑕᐅᑐᓚᐅᖅᓯᒪᔭᖏᑦ ᐃᓐᓇᑦᑕ ᑐᓐᖓᕕᒋᓗᑎᒍᓪᓕ 

ᐱᔭᕆᐊᖃᕐᓂᐊᕋᑦᑎᒍ. ᑖᓐᓇ ᐅᕙᖓᑦᑕᐅᖅ 

ᐅᒃᐱᕆᑦᑎᐊᖅᐸᕋ.  
 

(ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ ᓯᕗᓪᓕᖅᐹᒥ 

ᑐᓄᓂᕐᒧᑦ ᒪᓕᒐᓕᐅᖅᑎ ᑖᓐᓇ ᖁᔭᓐᓇᒦᕈᒪᓪᓗᒍ. 

ᑕᐃᓐᓇ ᐃᓄᐃᑦ ᖃᐅᔨᒪᔭᑐᖃᖏᑦ 

ᑐᓐᖓᕕᒋᓯᒪᓪᓚᕆᒃᑲᒃᑭᑦ ᐊᒻᒪᓗ ᐊᒃᓱᕉᑎᒋᓯᒪᔭᕋ 

ᑕᐃᒪᓐᖓᓂᑦ ᓂᕈᐊᖅᑕᐅᓚᐅᖅᓯᒪᒐᒪ. ᑕᐃᒃᑯᐊᓗ 

ᑕᒻᒪᖅᓯᒪᔭᒃᑲ ᐃᓕᑉᐹᓪᓕᐅᑎᒋᓯᒪᓪᓚᕆᒃᑲᒃᑭᑦ ᐊᒻᒪ 

ᐅᒃᐱᕈᓱᒃᑯᕕᑦ, ᐱᐅᔪᓂᒃ ᓴᖅᑭᑦᑎᔪᓐᓇᖅᑐᑎᑦ 

ᓄᓇᕗᒻᒥᐅᓕᒫᓄᑦ. ᐃᓕᑉᐸᓕᐊᓗᓂ 

ᑭᓯᐊᓂᐅᓇᕐᒪᑦ, ᐊᒃᓱᕈᕐᓂᖅᐹᖑᓪᓗᖓ 

ᑕᒻᒪᖅᑕᖅᖢᖓ ᑕᐃᒪᓐᓇ ᑭᓯᐊᓂ ᐃᓕᓯᒪᒐᒪ 

ᓯᕗᒧᐊᒃᐸᓪᓕᐊᓕᖅᑐᖓ. ᑖᒃᑯᐊ ᒐᕙᒪᒃᑯᑦ 

ᑭᖑᑉᐱᐊᖅᑐᕈᒥᓇᕐᓇᖏᒻᒪᑕ ᓯᕗᒧᐊᒃᐸᓪᓕᐊᓗᓂ 

ᑭᓯᐊᓂ. ᑕᕝᕙᐅᕗᖅ ᑐᕌᒐᓕᐊᕆᓯᒪᔭᕋ ᐅᕙᓐᓄᑦ 

ᒥᓂᔅᑕᐅᓕᕈᒪ. ᐊᑐᐃᓐᓇᐅᓕᖅᑐᖓ 

ᐅᐸᓗᖓᐃᖅᓯᒪᔪᖓ.  
 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᖑᔪᓯ. 

ᐅᒃᐱᕆᔭᔅᓯᓐᓂᒃ ᓂᕈᐊᕐᓂᐊᖅᐳᓯ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᐃᕐᓂᖅ. ᓂᕈᐊᒐᒃᓴᓐᖑᖅᑕᐅᓯᒪᒻᒥᔪᖅ: ᒥᔅᑕ 

ᖃᕝᕕᒃ.  
 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

(ᑐᓵᔨᑎᒎᕈᓐᓃᖅᑐᖅ) ᓇᑯᕐᒦᒃ, 

ᐃᒃᓯᕙᐅᑖᖅ. ᐅᓪᓛᑦᓯᐊᖅ ᒪᓕᒐᓕᐅᖅᑎᐅᖃᑎᒃᑲ, 

ᓄᓇᕗᒻᒥᐅᑦ, ᐊᒻᒪᓗ ᐊᑦᓱᓇᐃ ᑭᒡᒐᑐᖅᑕᒃᑲ 

ᑕᓯᐅᔭᕐᔪᐊᒥᐅᑦ. ᐱᒋᐊᕈᑎᖃᕈᒪᔪᖓ 

ᓯᕗᓪᓕᐅᑎᓗᒍ ᓇᑯᕐᒦᓗᕈ ᐅᕙᓐᓂᒃ ᓂᕈᐊᖅᓯᔪᖅ 

ᒪᓕᕋᓕᐅᖅᑎ ᐃᖃᓗᐃᑦ−ᒪᓂᕋᔭᒻᒧᑦ.  

 

ᐃᒻᒥᓂᒃ ᐅᖃᐅᓯᖃᑲᐃᓐᓈᐱᖅᑳᕐᓗᖓ 

ᐱᕆᐊᕈᑎᖃᕈᒪᔪᖓ. (ᑐᓵᔨᑎᒎᓕᖅᑐᖅ) 

ᐅᐃᒋᔭᐅᔪᖓ ᐊᒻᒪᓗ ᑕᓪᓕᒪᓂᒃ ᕿᑐᕐᖓᖃᖅᖢᖓ. 

ᓄᓇᕗᒻᒥᐅᑦ ᑕᐃᒫᑐᐃᓐᓇᖅ ᖁᕕᐊᒋᔭᕋ 

ᐊᐅᓪᓚᖅᓯᒪᓂᖅ. ᐅᐱᕐᖔᒃᑯᑦ 

2013−ᖑᓕᖅᑎᓪᓗᒍ, ᐱᔭᕇᓚᐅᖅᓯᒪᔪᖓ 

ᐸᐃᑉᐹᖅᑖᖅᖢᖓᓗ ᐊᕙᑎᓕᕆᓂᕐᒧᑦ  

ᐃᓕᓐᓂᐊᕐᓂᕐᒧᑦ ᑕᒫᓂ ᐃᖃᓗᖕᓂ. 

ᑕᕝᕙᓂᔅᓴᐃᓐᓇᖅ ᐅᑭᐊᒃᓵᒃᑯᑦ 2013-ᒥ, 

ᐆᒪᔪᓕᕆᔨᓐᖑᓚᐅᖅᓯᒪᔪᖓ ᐊᒻᒪᓗ 7-ᓄᑦ 

ᐊᕐᕌᒍᓄᑦ ᑕᐃᑲᓂ ᐃᖅᑲᓇᐃᔭᓚᐅᖅᓯᒪᓪᓗᖓ.  

 

ᒪᓕᒐᓕᐅᖅᑎᐅᓯᒪᓕᖅᑐᖓ ᒪᕐᕉᑲᓵᖕᓄᑦ ᐅᑭᐅᖕᓄᑦ. 

ᐱᔭᕐᓂᖏᖦᖢᓂ ᑭᓯᐊᓂᑦᑕᐅᖅ ᖁᕕᐊᓇᖅᑐᖅ. 

ᒪᕐᕉᖕᓄᒃ ᐊᕐᕌᒎᖕᓄᒃ ᒪᓕᒐᓕᐅᖅᑎᐅᓚᐅᖅᑎᓪᓗᖓ 

ᓇᓗᖅᑯᑎᒍᓐᓃᖅᐳᖓ ᒥᓂᔅᑕᐃᑦ ᑲᑎᒪᔨᖏᓐᓄᑦ 

ᐃᓕᓇᓱᒍᓐᓇᖅᓯᒐᒪ ᓄᓇᕗᒻᒥᐅᓕᒫᑦ 

ᑭᒡᒐᖅᑐᖅᖢᒋᑦ ᐊᒻᒪᓗ ᒪᒃᑯᒃᑐᑦ ᐃᓐᓇᐃᓪᓗ.  

 

ᐅᑯᐊ ᓯᕗᓪᓕᐅᑎᓯᒪᔭᒃᑲ 

ᓇᓗᓇᐃᑲᐃᓐᓇᕐᓂᐊᕋᒃᑭᑦ:  

 

(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ, ᐊᕐᕌᒍᓂᒃ ᒪᕐᕉᓐᓂᒃ 

ᒪᓕᒐᓕᐅᖅᑎᐅᓕᖅᐳᒍᑦ, ᓱᓕ ᐅᓪᓗᒥᒧᑦ 

ᐃᓄᒻᒪᕆᓐᓄᑦ ᑐᕌᖓᔪᓂᒃ ᑕᑯᒐᑕᔅᓴᖏᑦᑐᒍᑦ 

ᐱᓇᓱᐊᖅᑕᐅᔪᓂᒃ. ᓂᕈᐊᖅᑕᐅᒍᒪ, 

ᐃᓄᒻᒪᕆᓕᕆᓂᖅ ᐱᓇᓱᐊᕈᒪᕙᕋ ᒐᕙᒪᒃᑯᓪᓗ.  

 

(ᑐᓵᔨᑎᒎᓕᖅᑐᖅ) ᐃᒃᓯᕙᐅᑖᖅ 

ᒪᓕᒐᓕᐅᖅᑎᐅᖃᑎᒃᑲᓗ, ᓯᕗᓂᒃᓴᕗᑦ 

ᐃᓕᓐᓂᐊᕐᓂᕐᒧᑦ ᑭᓯᐊᓂ ᓯᕗᒧᐊᒃᐸᓪᓕᐊᔪᓐᓇᕐᒪᑦ. 

ᐃᓱᒪᒃᑯᑦ ᐃᓕᓐᓂᐊᕐᓂᖅ ᐱᒋᐊᖃᑦᑕᖅᐳᖅ 

ᐸᐃᕆᕕᖕᓂ. 

ᐃᒃᓯᕙᐅᑖᖅ, ᓂᕈᐊᖅᑕᐅᒍᒪ 

ᐃᖅᑲᓇᐃᔭᖃᑎᖃᕈᒪᔪᖓ ᒥᓂᔅᑕᐃᑦ ᑲᑎᒪᔨᖏᓐᓂᒃ 

ᐃᖏᕐᕋᑦᑎᐊᖁᓪᓗᒍ ᑮᓇᐅᔭᖅᑎᒍᑦ 

ᐃᑲᔪᖅᑕᐅᖃᑦᑕᖅᑐᑦ ᑕᐃᒃᑯᐊ ᓄᓇᕗᒻᒥᐅᑦ 

ᐃᓕᓴᖅᑏᑦ. 

 

(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ, ᐊᖏᖅᓯᒪᔪᖓ 100%−ᒥᒃ 

ᑕᒫᓂ ᒪᓕᒐᓕᐅᖅᑎᐅᓕᒫᑦ ᐃᓕᑭᔅᓴᕐᓂᖅ ᓄᓇᕗᒻᒥ 

ᐱᒻᒪᕆᐅᓂᖅᐸᐅᒪᑦ. ᐱᓇᓱᐊᖃᑎᖃᕈᒪᔪᖓ 

ᒐᕙᒪᒃᑯᓐᓂ ᓂᕈᐊᖅᑕᐅᒍᒪ ᓴᓇᖃᑕᐅᓗᖓ 

ᐃᓗᓕᖏᓐᓂᒃ ᓴᖅᑭᓯᒪᔭᑦᑎᓐᓂ ᑲᑐᔾᔨᓗᑖᒥ 

ᐃᓪᓗᓕᕆᓂᒃᑯᑦ.  

 

(ᑐᓵᔨᑎᒎᓕᖅᑐᖅ) ᒪᓐᓇ ᐱᕙᓪᓕᐊᔪᐃᑦ ᓄᓇᕗᒻᒥ 

ᐊᔾᔨᒌᓐᖏᑦᑐᐃᑦ ᓴᖅᑭᐸᓪᓕᐊᑎᓪᓗᒋᑦ ᐅᔭᕋᑦᑕᕆᐊᑦ 

ᐊᓯᖏᓪᓗ ᐊᒻᒪ ᖃᐅᒻᒪᖅᑯᑎᖃᑦᑎᐊᕐᓂᖅ. 

ᓂᕈᐊᖅᑕᐅᒍᒪ ᐱᓕᕆᖃᑎᒋᔪᒪᔭᒃᑲ ᓯᕗᓕᐅᖅᑏᑦ 

ᐃᖅᑲᓇᐃᔮᒃᓴᐃᑦ ᓴᖅᑭᑎᑉᐸᓪᓕᐊᓗᒋᑦ ᐃᓄᐃᓪᓗ 

ᓄᓇᕗᒻᒥ ᓇᖕᒥᓂᖃᕈᒪᔪᐃᓪᓗ ᐱᓪᓗᒋᑦ.  

 

ᐃᒃᓯᕙᐅᑖᖅ, ᐃᓱᒪᓕᕆᓂᖅ ᐅᐃᕆᓯᒪᔪᖅ ᑕᒪᒃᑯᐊ 

ᐱᓕᕆᐊᕆᔭᕆᐊᖃᖅᑕᕗᑦ ᓯᕗᓕᐅᖅᑎᐅᓗᑕ 

ᑕᒪᒃᑯᐊ ᐃᓱᒪᒋᔭᕗᑦ ᒪᒃᑯᒃᑐᐃᑦ ᐃᓱᓕᖁᓪᓗᒋᑦ 

ᐃᒻᒥᓃᖅᐸᖕᓂᖅ ᐊᒃᓱᕈᕐᓂᖅ ᐊᒻᒪ 

ᐃᓱᒫᓗᖕᓂᒃᑰᕐᓂᖅ.  

 

ᐃᒃᓯᕙᐅᑖᖅ, ᒐᕙᒪᕗᑦ ᑖᒃᑯᐊ ᐊᖏᖃᑎᒌᒃᖢᑕ 

ᐱᓕᕆᖃᑎᒌᖃᑦᑕᕋᑦᑕ ᐊᑐᓂ ᐱᓕᕆᐊᖃᖅᖢᑕ 

ᓂᕈᐊᖅᑕᐅᓯᒪᓪᓗᑕ ᑕᕝᕗᖓ. ᐅᕙᓐᓂᒃ ᓂᕈᐊᕈᔅᓯ 

ᐅᓪᓗᒥ, ᒪᑐᐃᖓᔪᖓ ᐊᔾᔨᒌᒃᑎᑦᑎᓂᖅ, ᓈᒻᒪᖕᓂᖅ, 

ᐊᒻᒪ ᒪᑐᐃᖓᓂᖅ ᒥᓂᔅᑕᐅᓗᓂ.  

 

(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ, ᐊᕐᕌᒍᐃᑦ ᒪᕐᕉᒃ 

ᐊᓂᒍᖅᓯᒪᓕᕇᑦᑐᐃᑦ ᐊᒥᓱᓂᒃ ᓱᓕ 

ᐱᔭᒃᓴᖃᖅᐳᒍᑦ. ᐊᕐᕌᒍᐃᑦ 

ᒪᕐᕈᐃᓐᓇᐅᓕᕋᓗᐊᖅᑎᓪᓗᒋᒃ ᐊᒥᓱᓂᒃ ᐱᔭᒃᓴᓂᒃ 

ᐱᕙᓪᓚᐃᑲᐃᕈᓐᓇᖅᑐᒍᑦ ᑲᑐᔾᔨᓗᑕ ᐃᓗᓕᖏᓐᓂᒃ.  

 

(ᑐᓵᔨᑎᒎᓕᖅᑐᖅ) ᐃᒃᓯᕙᐅᑖᖅ, ᑕᕝᕙ ᐅᓪᓛᖅ 

ᐅᖃᐅᓯᕆᔪᒪᖅᑲᐅᔭᕋ ᐃᓕᔅᓯᓐᓄᑦ. ᖁᔭᓐᓇᒦᒃ 

ᓂᕈᐊᒐᒃᓴᐅᑎᑕᐅᒐᒪ ᐅᓪᓗᒥ. ᖁᔭᓐᓇᒦᒃ.  

 

ᐊᐱᖅᓱᕐᓂᖅ ᒥᓂᔅᑕᒃᓴᓂᒃ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᕝᕕᒃ. ᑖᒃᑯᐊ ᐊᖏᖃᑎᒌᓚᐅᖅᑎᓪᓗᑕ 

ᐃᓗᐃᑦᑑᓗᑕ ᑲᑎᒪᑎᓪᓗᑕ, ᑭᓇᑐᐃᓐᓇᖅ 

ᐊᐱᕆᔪᓐᓇᖅᑐᖅ ᒪᑐᐃᖓᓪᓗᓂ ᓇᑎᖅ 

ᐊᐱᖅᑯᑎᒃᓴᖃᕈᔅᓯ. ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐃᒃᓯᕙᐅᑖᖅ. ᐅᑉᓛᑦᓯᐊᖅ. ᒪᓐᓇ 

ᐊᐱᖅᓲᑎᒋᕼᐅᐊᒐᕋ ᐱᔫᒥᓱᖅᑐᓄᑦ. ᑕᒪᓐᓇ 

ᐋᓐᓂᐊᖅᑐᓕᕆᓂᖅ ᐊᖏᔪᓪᓚᕆᐅᖕᒪᑦ 

ᐱᓕᕆᐊᕆᔭᐅᒋᐊᖃᕐᓂᖓ ᑕᐅᑐᒃᖢᒍ ᓄᓇᕗᒻᒥ. 

ᑕᐃᒪ ᐊᐱᖅᑯᑎᒋᓇᔭᖅᐸᕋ ᑕᒪᓐᓇ ᐱᔫᒥᓱᖅᑐᓄᑦ, 

ᓂᕈᐊᖅᑎᒋᔭᑎᑦ ᑕᐅᑐᓪᓗᒋᑦ ᐊᒻᒪ ᓄᓇᕗᒻᒥᐅᑦ 

ᑕᐅᑐᓪᓗᒋᑦ ᖃᓄᖅ ᐋᓐᓂᐊᖅᑐᓕᕆᓂᖅ 

ᐱᓕᕆᐊᕆᔭᐅᒋᐊᖃᕐᓂᖓ ᐃᒪᓐᓇ ᖃᓄᖅ 

ᑕᐅᑐᒃᐱᐅᒃ? ᒪ’ᓇ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᐊᓇᕕᓗᒃ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖃᓄᕐᓕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᑲᒪᒋᔭᐅᓇᔭᖅᐸᑦ? ᑕᑯᖅᑳᕋᒪ, ᓄᐊᑦᑎᓪᓗᑕ 

ᓄᓇᓕᐅᔪᓂᒃ ᐊᒻᒪᓗ ᐳᓚᕋᖅᑐᓂᒃ ᓄᓇᓕᓐᓄᑦ 

ᓇᓗᓇᐃᖅᑎᖅᓯᒪᔪᓂᒃ ᑐᑭᓯᒋᐊᖁᓪᓗᒋᑦ 

ᒪᓕᒐᓕᐅᖅᑎᓕᒫᓂᒃ ᓄᓇᓕᓐᓂᑦ ᐃᓱᒫᓘᑎᖏᓐᓂᒃ, 

ᐊᒻᒪᓗ ᐱᓕᕆᖃᑎᖃᖅᑐᑎᒃ ᐊᓯᖏᓐᓂᒃ 

ᐱᓕᕆᕕᐅᔪᓂᒃ, ᓲᕐᓗ ᐋᓐᓂᐊᕕᓕᐊᖅᐸᑦᑐᓂᒃ, 

ᐃᒻᒪᖃ, ᐊᒻᒪᓗ ᐊᓯᖏᓐᓂᒃ ᑎᒥᐅᔪᓂᒃ ᓄᓇᓕᓐᓂ. 

ᑕᒪᓐᓇ ᐱᓕᕆᐊᖑᓱᒋᕙᕋ ᓄᓇᓕᓐᓂᑦ ᐊᒻᒪ 

ᐃᓄᓕᒫᓂᒃ ᓄᓇᓕᓐᓂᑦ, ᑕᐅᕗᓐᖓᖁᓪᓗᒋᑦ, ᐊᒻᒪ 

ᑐᓴᕐᓗᑎᒃ ᐃᓱᒫᓘᑎᒋᔭᖏᓐᓂᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᖃᐃᕐᓂᖅ.  

 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ 

ᐊᐱᖅᓱᕈᓐᓇᕋᕕᑦ ᑖᔅᓱᒥᖓ ᐋᓐᓂᐊᖅᑕᐃᓂᐅᑉ 

ᒥᔅᓵᓄᑦ. ᐄ, ᑕᒪᓐᓇ ᑕᕝᕙᓂ ᑕᐃᑲᓐᖓᑦᑕᐅᖅ 

ᑕᓪᓕᒪᖓᓂ ᒪᓕᒐᓕᐅᕐᕕᒻᒥ ᑕᒪᓐᓇᑦᑕᐅᖅ, 

ᐊᒃᓱᕈᐊᕆᖃᑦᑕᓚᐅᕆᕙᕋ ᖃᓄᖅ ᑕᒪᒃᑯᐊ 

ᐃᓱᒪᖏᑦᑎᒍᑦ ᐊᒃᓱᕈᖃᑦᑕᖅᑐᐃᑦ ᓄᓇᑦᑎᓐᓂ 

ᑕᐅᑐᒃᖢᒋᑦ ᐊᒃᓱᕈᕐᓂᖏᑦ.  

 

ᑕᒪᓐᓇᑦᑕᐅᖅ ᐋᓐᓂᐊᖃᖅᑕᐃᓕᕆᔨᒃᑯᑦ ᑕᕝᕘᓇ 

ᑕᑯᓯᒪᕙᒃᑲ ᖃᓄᖅ ᐋᖅᑭᒋᐊᕈᓐᓇᕐᒪᖔᑕ ᑖᒃᑯᐊ 

ᖃᓄᖅ ᓄᓇᕗᒻᒥᐅᑦ ᐃᓱᒪᓕᕆᓂᖅ ᑖᓐᓇ 

ᐆᒃᑑᑎᒋᓗᒍ ᖃᓄᖅ ᐋᖅᑭᒋᐊᖁᓐᓇᕐᒪᖔᑦ 

ᑕᐅᑐᒋᐊᕋᔭᖅᐸᕋᓕ ᑕᒪᓐᓇ ᓇᐅᒃᑯᑦ 

ᐋᖅᑭᒋᐊᕐᕕᖃᕐᒥᖕᒪᑦ. 

ᐋᖅᑭᒋᐊᕐᕕᖃᖅᑐᐃᓐᓇᐅᑎᓪᓗᒋᑦ ᑕᒪᒃᑯᐊ 

ᐱᓗᐊᖅᑐᒥᒃ ᑕᒪᓐᓇ ᐱᕕᔾᔪᐊᖑᑎᓪᓗᒍ 

ᐋᓐᓂᐊᖃᖅᑕᐃᓕᓂᖅ. ᓱᓕ ᑕᐃᒪ 

ᐋᖅᑭᒋᐊᕈᑎᒃᓴᐃᑦ ᓄᓇᕗᒻᒧᑦ ᓄᓇᑦᑎᓄᓪᓗ 

ᑕᐅᑐᓂᖅᓴᐅᓇᔭᖅᐸᒃᑲ.  

 

ᐊᒻᒪ ᓱᓕ ᐅᓇ ᑖᓐᓇ ᒪᓕᒐᓐᖑᕐᓂᐊᓕᖅᑐᖅ 

ᑕᒪᓐᓇ ᐃᓱᒪᒥᒃᑎᒍᑦ ᐊᒃᓱᕈᓗᐊᖃᑦᑕᖅᑐᐃᑦ, ᑖᓐᓇ 

ᑕᐃᒪ ᑕᐅᑐᒡᓗᒍ ᖃᓄᖅᑑᖃᑎᒋᔪᓐᓇᕋᔭᖅᐸᕋ 

ᑖᓐᓇ ᐋᓐᓂᐊᖃᖅᑕᐃᓕᒃᑯᑦ ᒥᓂᔅᑕᓗ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ ᐊᐱᕆᒻᒪᑦ. ᐃᓚᖓᑦ ᐊᖏᓂᖅᐸᐅᔪᖅ 

ᓅᓐᓂᕗᑦ ᑕᒫᓂ ᓄᓇᕗᒻᒥ ᐱᔾᔪᑎᖃᖅᑐᖅ 

ᐋᓐᓂᐊᕕᓕᐊᖅᑐᑎᒃ ᐊᐅᓪᓚᖃᑦᑕᖅᑐᓄᑦ ᓄᓇᕗᒻᒥ. 

ᐱᐅᓯᕚᓪᓕᕆᐊᖃᑦᑐᒍᑦ ᐅᕙᒍᑦ, ᒐᕙᒪᐅᓪᓗᑕ, 

ᓅᓪᓗᒋᑦ ᐃᓄᖁᑎᕗᑦ ᖃᓪᓗᓈᓄᑦ ᑲᓇᑕᒥ 

ᐃᑲᔪᖅᑕᐅᔭᖅᑐᕐᓗᑕ, ᐊᒻᒪᓗ ᐱᓕᕆᐊᖑᔪᑦ 

ᐊᑑᑎᖃᕈᓐᓇᖅᑐᑦ ᐃᓄᐃᑦ ᐃᓕᖅᑯᓯᖏᑕ 

ᐱᒻᒪᕆᒋᔭᖏᓐᓄᑦ. ᓲᕐᓗ, ᐃᓱᒪᒥᒍᑦ ᐊᔪᕈᑎᓕᖕᓄᑦ 

ᐊᒻᒪ ᐅᐃᕆᓯᒪᔪᓄᑦ ᐱᓕᕆᐊᑦ 

ᐱᐅᓯᒋᐊᕈᑎᒋᔭᕆᐊᖃᖅᑕᕗᑦ, ᓂᕆᐅᒃᐳᖓᓗ 

ᒪᒃᐱᖅᑕᐅᓛᕐᓂᐊᕐᓂᖓᓂᒃ ᓄᓇᕗᒻᒥ ᒪᒥᓴᕐᕕᒃ 

ᐱᐅᓯᒋᐊᕈᑕᐅᓂᐊᖅᑐᖅ ᐃᓄᖁᑎᑦᑕ ᐃᓅᓯᖏᓐᓄᑦ 

ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᓐᓂ, ᒥᔅ ᕿᓕᖅᑎ.  

 

ᕿᓕᖅᑎ: ᖁᔭᓐᓇᒦᒃ, ᐃᒃᓯᕙᐅᑖᖅ, 

ᑕᕝᕙᓃᑦᑕᕗᓪᓗ ᑕᒪᓐᓇ ᐊᑐᖅᑕᕗᑦ. 

ᐊᑐᕆᐊᖃᓕᖅᓯᒪᒻᒥᒻᒪᑦ 

ᐊᓪᓗᕆᐊᖃᑦᑕᖅᑐᐊᓘᕙᒃᑲᑦᑕ.  

 

ᓂᕈᐊᕋᔅᓴᐅᔪᓄᑦ ᐊᐱᖅᑯᑎᒋᔪᒪᓪᓗᒍ ᐅᓇ, 

ᐱᓕᕆᐊᔅᓴᐃᑦ ᐊᖏᔫᒻᒪᑕ ᑕᕝᕙᓂ ᓄᓇᕗᑦ 

ᒐᕙᒪᖓᓐᓂᒃ ᐊᒃᑐᐊᓪᓗᑎᒃ ᓄᓇᓕᓐᓄᑦ.  

ᑕᐃᒪᓕ ᐊᐱᖅᑯᑎᒋᔪᒪᔪᕋ: ᓇᓗᓇᐃᖅᓯᒍᓐᓇᕈᕕᑦ 

ᐊᑕᐅᓯᕐᒥᒃ ᑕᕝᕙᓂ ᐃᖏᓐᓂᕈᕕᑦ ᓂᕈᐊᖅᑕᐅᒍᕕᑦ, 

ᐊᑕᐅᓯᕐᒥᒃ ᐆᒃᑑᑎᒋᑐᐃᓐᓇᕐᓗᒍ.  

 

ᓱᓇ ᑕᐅᑐᓗᐊᖅᑕᐃᑦ ᐅᔾᔨᕆᓯᒪᕕᐅᒃ ᑭᓱᑦ 

ᑐᐊᕕᕐᓇᖅᑑᓪᓗᓂ ᐱᒻᒪᕆᐅᓂᖅᐹᑯᑎᒋᔭᐃᑦ 

ᓂᐱᖃᐅᑎᒋᔪᓐᓇᕐᓗᒍ ᑕᕝᕙᓂ ᒐᕙᒪᐅᑉ ᐃᓗᐊᓂ 

ᓯᕗᓪᓕᐅᑎᓪᓗᒍ ᑖᓐᓇ ᑭᒡᒐᑐᖅᑕᕗᑦ 

ᐱᔾᔪᑎᒋᓪᓗᒋᑦ ᐊᒻᒪᓗᑦᑕᐅᖅ  

ᑖᓐᓇ ᒐᕙᒪᐅᑉ ᐋᖅᑭᓯᒪᔭᕆᐊᖃᕐᓂᖓ 

ᐊᓐᖑᑎᔭᕆᐊᖃᕐᓂᖓᓗ ᐱᔾᔪᑎᒋᓪᓗᒍ. ᓱᓇᐅᕝᕙᓕ 

ᑕᕝᕗᖓ ᒐᕙᒪᐅᑉ ᒥᔅᓵᓄᑦ ᑭᓲᒻᒪᖔᖅ ᑐᓐᖓᕕᖓᑕ 

ᐊᑦᑐᕆᐊᖃᖅᑰᔨᔭᐃᑦ ᑕᑯᓯᒪᔭᐃᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ 

ᕿᓕᖅᑎ. ᒥᔅᑕ ᖃᐃᕐᓂᖅ.  

 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᒪᓐᖓᓂᑦ 

ᒪᓕᒐᓕᐅᖅᑎᓐᖑᕋᒪ ᑕᐃᒪ, ᑖᓐᓇ ᑕᐅᑐᒃᓯᒪᕙᕋ 

ᖃᓄᖅ ᑕᒪᒃᑯᐊ ᐃᓄᐃᑦ 

ᐃᖅᑲᓇᐃᔭᖅᑎᑕᐅᔪᓐᓇᖅᐸᑦ ᒐᕙᒪᒃᑯᓐᓂ.  

 

ᑕᐃᒪ ᑖᓐᓇ ᑕᕝᕙᓂ ᒪᓕᒐᓕᐅᕐᕕᖕᒦᑎᓪᓗᑕ ᑖᓐᓇ 

ᓄᓇᕗᒻᒧᑦ ᓯᕗᓕᐅᖅᑎ ᑕᒪᒃᑯᓂᖓ 

ᐳᖅᑐᓂᖅᐹᖑᖃᑕᐅᔪᓂᒃ ᐃᖅᑲᓇᐃᔮᓂᒃ 

ᓴᖅᑭᑎᑦᑎᓯᒪᓕᕐᒪᑦ ᑲᑐᔾᔨᖃᑎᒌᖕᓂᒃ (ᑐᓵᔨᑎᒍᑦ) 

ᒥᓂᔅᑕᐅᑉ ᑐᖏᓕᖑᓂᕋᖅᑕᐅᔪᓂᒃ 

(ᑐᓵᔨᑎᒎᕈᓐᓃᖅᑐᖅ) ᑕᒪᓐᓇ ᑕᐅᑐᒃᓯᒪᕙᕋ. ᐊᒻᒪ 

ᓱᓕᐅᓇ, ᑕᐃᒪ ᐊᕐᕌᒎᖕᓂᒃ ᒪᕐᕉᖕᓂᒃ 

ᐊᑕᒃᑲᓐᓂᕐᓂᐊᕋᑦᑕ, ᑕᐃᒪ ᕿᓚᒥᑯᓗᒃ ᑖᓐᓇ 

ᐊᑐᕐᓂᐊᓕᕐᒥᖕᒪᑦ. ᑭᓱᑦ ᑐᐊᕕᐊᕆᔭᕆᐊᔅᓴᖅ 

ᑕᕝᕙᓂ ᐅᓇ ᑕᐅᑐᒐᔭᖅᐸᕋ.  

 

ᑕᒪᒃᑯᐊ ᓄᓇᓕᕋᓛᖑᖃᑦᑕᖅᑐᐃᑦᑕᐅᖅ 

ᑕᐅᑐᒃᑕᐅᓂᖅᓴᐅᑎᓐᓇᓱᓂᖃᑦᑕᕋᒃᑭᑦᑕᐅᖅ. ᑖᓐᓇ 

ᐊᑯᓂ ᐅᖃᐅᓯᕆᖃᑦᑕᖅᓯᒪᕙᕋ ᑕᐃᑲᓐᖓᓂᑦ 

ᓯᕗᓪᓕᖅᐹᒥᒃ ᑕᓪᓕᒪᖓᓂ 

ᒪᓕᒐᓕᐅᖅᑎᓐᖑᖅᑎᓪᓗᖓ. ᓱᓕ ᑕᒪᓐᓇ ᑕᐃᒪᓐᓇ 

ᓂᐱᖃᕈᑎᒋᓂᐊᖅᐸᕋ. ᑕᒪᒃᑯᐊ ᐊᔾᔨᒌᑦᑎᑦᑎᓂᖅ 

ᓱᓕ ᑕᒪᓐᓇ ᐊᒃᓱᕈᐊᕆᓂᐊᕆᕙᕋ.. 

ᑭᓱᑦ ᑕᒪᒃᑯᐊ ᑐᐊᕕᐊᕆᓇᓱᓕᖅᖢᒋᑦ 

ᐋᖅᑭᑦᑎᐊᖅᓯᒪᔪᓐᓇᖅᓯᖃᑦᑕᓐᖏᒻᒪᑕ. 

ᐅᖃᖃᑎᒌᓐᓂᒃᑯᑦ ᐋᔩᖃᑎᒌᖕᓂᒃᑯᑦ ᑕᐃᒪᓐᓇ 

ᐋᖅᑭᐅᒪᔾᔪᑎᒍᑦᑕ ᑕᐅᑐᖔᒐᓱᕋᔭᖅᐸᕋ. ᑭᓱ 

ᑐᐊᕕᐊᕆᓪᓗᒍ ᐋᖅᑭᐅᒪᑦᑎᐊᕈᓐᓇᓐᖏᒻᒪᑦ, ᑭᓯᐊᓂ 

ᑕᒪᒃᑯᐊ ᑕᐅᑐᒃᑕᐅᑲᓐᓂᕆᐊᖃᖅᑐᐃᑦ 

ᓄᓇᓕᕋᓛᖑᔪᐃᑦ. ᑖᓐᓇ ᓱᓕ 

ᓂᐱᖃᕈᑎᒋᓂᐊᖅᐸᕋ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᓪᓗ ᐊᐱᖅᑯᑎᒋᔭᓐᓄᑦ. 

ᓂᕈᐊᒐᒃᓴᐅᑎᓪᓗᖓ ᓯᕗᓪᓕᐅᓚᐅᖅᓯᒪᔪᓂᒃ, 

ᓯᕗᓪᓕᐹᑦᓯᐊᖑᓚᐅᖅᓯᒪᔪᖅ ᐃᓄᒻᒪᕆᓕᕆᓂᖅ.  

 

ᐃᓄᒻᒪᕆᖃᕋᑦᑕ ᓄᓇᕗᓕᒫᑦᓯᐊᖅ ᐃᓄᒻᒪᕆᑦᑕᓕᒃ. 

ᑕᒪᒃᑯᐊ ᒥᑭᓂᖅᓴᐅᔪᐃᑦ ᓄᓇᓖᑦ 

ᐃᓄᒻᒪᕆᑦᑕᖃᕐᓂᖏᑦ, ᓱᓕ ᐃᓄᒻᒪᕆᓐᓄᑦ 

ᑕᒫᓂᑕᐅᒐᑦᑕ.  

 

ᓯᕗᓕᕕᑦᑎᓐᓄᑦ ᒪᑭᑕᒐᔭᓐᖏᑦᑐᒍᑦ 

ᐃᓄᒻᒪᕆᖃᓐᖏᑐᐊᕈᑦᑕ. ᑕᓐᓇ ᓂᕈᐊᖅᑕᐅᓐᓂᕈᒪ 

ᒐᕙᒪᒃᑯᓪᓗ ᕿᒥᕐᕈᔭᐅᑦᓯᐊᕆᐊᓪᓚᖁᓚᔭᕐᓂᖓᑕ.  

ᐅᖃᐅᓯᖃᑲᐃᓐᓇᕋᒪ ᐅᓪᓗᒥᒧᑦ ᐃᓄᒻᒪᕆᓕᕆᓂᖅ.  

 

ᑲᒪᒋᔭᐅᑦᓯᐊᕐᓂᖅ ᐱᒻᒪᕆᐅᓂᖅᐹᖃᑕᐅᔫᒐᓗᐊᑦ 

ᑕᒫᓂ ᐃᓗᓕᖏᓐᓂ ᑲᑐᔾᔨᓗᑕ ᓴᖅᑭᓯᒪᔭᑦᑎᓐᓂ. 

ᐃᓄᒻᒪᕇᑦ ᑭᖑᓪᓕᐹᑦᓯᓲᖑᒻᒪᑕ ᑎᓴᒪᓂᒃ 

ᖃᓪᓗᓈᑦ ᓄᓇᖓᓂ. ᐱᕙᓪᓕᐊᒐᓗᐊᖅᑐᒍᑦ 

ᓯᕗᓂᑦᑎᓐᓄᑦ ᑕᑯᓐᓇᕆᐊᖃᕋᑦᑕ ᖃᓄᖅ 

ᐃᓄᒻᒪᕇᑦ ᑲᒪᒋᔭᐅᑦᓯᐊᕆᐊᖃᕐᒪᖔᑕ. ᓇᑯᕐᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᕝᕕᒃ. ᒥᔅᑕ ᐊᓇᕕᓗᒃ, ᑖᓐᓇᓴᐃᓐᓇᖅ ᐊᐱᖅᑯᑦ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᒪᒥᐊᓇᖅ ᓂᑯᕕᖅᑲᐅᖏᓐᓇᒪ. ᖁᔭᓐᓇᒦᕈᒪᔭᕋ 

ᒪᓕᒐᓕᐅᖅᑎᐅᔪᖅ ᑕᒪᒃᓱᒥᖓ ᐊᐱᕆᒻᒪᑦ.  

 

ᓯᕗᓪᓕᐅᔾᔭᐅᖁᔭᒃᑲ ᐅᕙᓐᓄᑦ ᑐᓐᖓᕕᖃᕐᓗᑎᒃ 

ᓄᓇᓕᓐᓄᑦ ᖃᐅᔨᒋᐊᕐᓗᑎᒃ ᐃᓱᒫᓘᑎᓕᒫᓂᒃ 

ᐊᒻᒪᓗ ᐃᓱᒫᓘᑎᓪᓚᕆᐅᔪᓂᒃ ᐊᒻᒪᓗ ᒐᕙᒪᕗᑦ 

ᐱᑎᖔᕐᓗᒋᑦ. ᑕᒪᒃᑯᐊ ᓄᓇᓕᐅᔪᑦ 

ᑲᒪᖃᑦᑕᕐᓯᒪᒻᒪᑕ ᐊᒻᒪᓗ ᐃᑲᔪᖅᑐᑎᒃ ᓄᓇᓕᐅᔪᓂᒃ 

ᑕᒪᒃᑯᐊ ᐃᓱᒫᓗᒍᓯᖏᑦ ᓴᖅᑭᑕᐅᑎᓪᓗᒋᑦ, 

ᐊᑐᖅᑐᑎᒃ ᓄᑖᖑᖅᐸᓪᓕᐊᔪᓂᒃ 

ᐃᓱᒪᓗᒍᑎᖏᓐᓄᑦ. ᓯᕗᓪᓕᐅᔾᔭᐅᒐᔭᖅᑐᑦ 

ᖃᐅᔨᓴᕐᓗᑕ ᑭᓱᓕᒫᓂᒃ, ᒐᕙᒪᒃᑯᑦ 

ᖃᓄᐃᓕᐅᕈᓐᓇᕐᒪᖔᑕ ᐃᑲᔪᕐᓂᐊᕐᓗᑎᒃ ᐊᑐᓂ 

ᓄᓇᓕᐅᔪᓂᒃ  

ᓄᓇᕗᒻᒥ ᐊᒻᒪᓗ ᑕᐃᑲᓐᖓᑦ ᐱᓗᑎᒃ ᐊᒻᒪᓗ 

ᐊᔾᔨᒌᒥᒃ ᐋᖅᑮᓇᓱᐊᕐᓗᑎᒃ, ᐊᑐᖅᑕᐃᓐᓇᕆᓗᒋᑦ 

ᐱᓕᕆᕝᕕᓕᒫᑦ ᓄᓇᓕᖕᒥᐅᓪᓗ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᒪᓕᒐᓕᐅᖅᑎ ᐊᐱᕆᓂᐊᓕᕐᒥᔪᖅ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᐱᖅᑯᑎᒐ ᑖᒃᑯᓄᖓ ᐱᖓᓱᓄᑦ ᒥᓂᔅᑕᒧᑦ 

ᓂᕈᐊᒐᒃᓴᐅᔪᓄᑦ: ᑭᓱᒥᓪᓕ ᐅᑉᐱᕈᓱᑉᐱᑦ 

ᐱᒻᒪᕆᐅᓂᖅᐸᐅᒋᐊᖓᓂᒃ 

ᓯᕗᓕᖅᑎᐅᑦᑎᐊᕐᓂᐊᕐᓗᓂ ᐊᐅᓚᑦᑎᔩᑦ 

ᑲᑎᒪᔨᖏᓐᓄᑦ ᐊᒻᒪᓗ ᒥᓂᔅᑕᒧᑦ ᑲᒪᒋᔭᖃᑦᑐᒧᑦ 

ᐱᓕᕆᕕᐅᔪᓂᒃ ᐊᒻᒪᓗ ᓄᓇᕗᒻᒥ ᑯᐊᐳᕇᓴᐅᔪᓂᒃ 

ᐱᔨᑦᑎᑎᓪᓗᒋᑦ ᓄᓇᕗᒻᒥᐅᓄᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓚᐃᑦᓯᑑᓐ. ᓯᕗᓪᓕᖅᐹᖅ ᑭᐅᓂᐊᖅᑐᖅ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ ᐊᐱᕆᒐᕕᑦ. ᓱᓕᒍᒪ 

ᐋᖅᑭᒋᐊᕆᐊᖃᖅᑕᕗᑦ ᐃᓗᐊᓂ ᓴᓇᒋᐅᔅᓴᓂᕐᒧᑦ 

ᐊᒻᒪᓗ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᕐᓂᕐᒧᑦ. 

ᐃᓚᖓᑦ ᒐᕙᒪᒃᑯᑦ ᓯᕗᓪᓕᐅᑎᒍᒪᔭᖓᑦ 

ᐃᓪᓗᓕᐅᕐᓂᖅ ᓄᓇᕗᒻᒥ. 

ᐃᓕᓐᓂᐊᖅᑎᒋᐊᖃᖅᐸᕗᑦ ᒪᒃᑯᑦᑐᖁᑎᕗᑦ ᐊᒻᒪ 

ᓄᓇᕗᒻᒥᐅᑦ ᖃᐅᔾᔨᑎᑖᖁᓪᓗᒋᑦ 

ᐃᖅᑲᓇᐃᔭᕈᓐᓇᖁᓪᓗᒋᑦ. ᑖᒃᑯᐊ ᑯᐊᐳᕇᓴᐅᔪᑦ 

ᐱᕕᖃᕐᕕᒋᔪᒪᔭᒃᑲ ᐊᓯᐊᒍᑦ 

ᐆᒻᒪᖅᑯᑎᖃᖅᑎᑦᓯᒍᓐᓇᓂᕐᒥᒃ ᓄᓇᕗᑦ 

ᓄᓇᓕᖁᑎᖏᓐᓄᑦ, ᒐᕙᒪᐅᓪᓗᑕ, ᐳᔪᕐᓗ 

ᐃᓯᐊᕿᓗᐊᕈᓐᓃᖅᑎᑦᑎᕚᓪᓕᕈᓐᓇᖁᓪᓗᑕ 

ᒐᕙᒪᑐᖃᖅᑯᑦ ᐅᕙᑦᑎᓐᓄᑦ ᓴᖅᑭᑦᑎᓚᐅᖕᒪᑕ 

ᓯᕗᓂᒃᓴᑦᑎᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅ 

ᓂᕈᐊᒐᒃᓴᐅᔪᖅ ᑭᐅᓂᐊᖅᑐᖅ ᑖᔅᓱᒧᖓᔅᓴᐃᓐᓇᖅ 

ᐊᐱᖅᑯᑎᒧᑦ: ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. 

ᐃᓱᒪᔪᖓᓕ ᑕᒪᓐᓇ ᓴᖅᑭᕆᐊᖃᖅᑐᒋᓪᓗᒍ 

ᖃᐅᔨᓇᓱᐊᕐᓗᑕ ᐱᔾᔪᑎᓪᓚᕆᐅᔪᒥᒃ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᓄᑦ ᓄᓇᕗᒻᒥ; ᐱᑕᖃᑦᑎᐊᖏᒻᒪᑦ 

ᒐᕙᒪᒃᑯᑦ ᐃᖃᓇᐃᔮᔅᓴᖏᓐᓂᒃ ᐊᒻᒪ 

ᐃᓕᓐᓂᐊᕐᓂᐅᔪᓂᒃ, ᐊᒻᒪ ᐃᓂᔅᓴᑲᓐᓂᕐᓄᑦ 

ᒐᕙᒪᑯᓐᓄᑦ ᐊᒻᒪ ᑕᒪᕐᒥᒃ ᐃᓂᔅᓴᓄᑦ ᐅᑯᓄᖓ 

ᒐᕙᒪᑯᓄ ᐊᒻᒪ ᑕᒪᕐᒥᒃ ᐃᓂᔅᓴᓂᒃ ᓄᓇᓕᐅᔪᓂ 

ᑎᒍᔭᐅᕙᓐᖏᑦᑐᓂᒃ. 

ᐃᓕᓐᓂᐊᕐᓂᖅᑕᖃᑦᑎᐊᖏᑦᑐᖅ. 

ᐃᓕᓐᓂᐊᖅᑎᑕᐅᒃᑲᓐᓂᕆᐊᖃᖅᑐᒍᑦ ᓄᓇᕗᒻᒥ 

ᓄᓇᓕᓕᒫᑦ, ᐊᒻᒪᓗ ᓴᖅᑮᔪᖃᕆᐊᖃᖅᑯ ᒐᕙᒪᒃᑯᑦ 

ᐊᑐᐃᓐᓇᐅᑎᑕᖏᓐᓂᒃ ᓄᓇᓕᓐᓂ, ᖃᐅᔨᒋᐊᕐᓗᒋᑦ 

ᓄᓇᓕᐅᔪᖅ, ᐊᒻᒪᓗ ᖃᐅᔨᓇᓱᐊᕐᓗᑕ ᓇᑭᑦ 

ᐱᒋᐊᕈᓐᓇᕐᒪᖔᑦᑕ ᐊᒻᒪᓗ ᓄᓇᓕᓕᒫᖑᔪᑦ 

ᑕᒪᒃᑯᓂᖓ ᐃᓂᖃᖅᑐᐃᓐᓇᐅᒻᒪᑕ 

ᐃᖅᑲᓇᐃᔮᔅᓴᖅᑕᖃᓐᖏᑎᓪᓗᒍ, ᐊᒻᒪᓗ 

ᐃᓅᓱᑦᑐᐃᑦ ᑐᓴᐅᒪᑎᑕᐅᔭᕆᐊᖃᖅᑯᑦ. 

ᐱᖃᑕᐅᔭᕆᐊᖃᕐᖓᑕ 

ᓄᓇᓕᐅᔪᓂᒃ ᒐᕙᒪᒃᑯᑎᒍᑦ ᐃᑲᔪᕐᓗᑎᒃ 

ᓄᓇᕗᒻᒥᐅᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᐊᓇᕕᓗᒃ. ᒥᔅᑕ ᖃᐃᕐᓂᖅ.  

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ, ᒪᓕᒐᓕᐅᖅᑎ, ᐊᐱᖅᑯᑎᖃᕋᕕᑦ 

ᓴᓇᒋᐅᒃᓴᓂᕐᒧᑦ. ᖃᐅᔨᒪᔪᐃᓐᓇᐅᒐᑦᑕ, 

ᓴᓇᔨᕈᕆᐅᔅᓴᓂᕐᒧᑦ, ᐱᑕᖃᕐᓂᖅᓴᐅᒻᒪᑦ... ᐃᒪᓐᓇ 

ᐅᖃᓚᐅᕐᓚᖓ, ᖃᓄᖅ ᑕᒪᓐᓇ 

ᑮᓇᐅᔭᓕᐅᕈᑎᒋᔪᓐᓇᕐᒪᖔᑦᑎᒍᑦ, 

ᑕᐅᖅᓰᖃᑦᑕᐅᑎᓂᖅ 

ᐅᔭᕋᓐᓂᐊᕐᓂᕐᒧᑐᐃᓐᓇᐅᖏᑦᑐᖅ, ᑭᓯᐊᓂ 

ᑕᑯᓪᓚᑦᑖᕈᓐᓇᕈᑦᑎᒍ, ᓴᓇᐅᒐᓕᕆᓂᖅ, 

ᐳᓚᕋᖅᑐᓕᕆᓂᖅ, ᐊᒻᒪᓗ ᖃᓄᖅ 

ᓴᖅᑭᔮᖅᑎᑦᑎᔪᓐᓇᕐᒪᖔᖅᑕ ᒥᑭᔪᓂᒃ 

ᐱᓕᕆᕕᐅᔪᓂᒃ ᓄᓇᓕᓐᓂ, ᐃᓱᒪᔪᖓ ᖃᓄᖅ 

ᑕᒪᒃᑯᐊ ᐊᑐᐃᓐᓇᐅᑎᒃᑲᓐᓂᕈᓐᓇᕐᒪᖔᑦᑎᒍᑦ 

ᓄᓇᓕᓐᓂ. ᑕᐃᒫᒃ ᑕᑯᒐᒃᑯ.  

 

ᐊᒻᒪᓗ ᑕᒪᒃᑯᓄᖓ ᐊᖑᓇᓱᑦᑎᓄᑦ, 

ᐃᑲᔪᖅᑐᕆᐊᖃᕋᑦᑎᒍ. ᖃᐅᑕᒫᑦ ᐃᓅᓯᕆᒻᒪᔾᔪᒃ 

ᐊᓯᕙᖅᑐᑎᒃ ᐊᒻᒪᓗ ᐊᖑᓇᓱᑉᐸᑦᑐᑎᒃ ᓄᓇᓕᓐᓄᑦ, 

ᐊᒻᒪᓗ, ᐱᐅᓂᖅᐹᖑᓱᒋᕙᕋ ᐱᐅᓯᕚᓪᓕᑎᑦᑎᓗᓂ 

ᐊᒻᒪᓗ ᐃᑲᔪᖅᑐᐃᓗᓂ ᑖᒃᑯᓂᖓ ᐊᖑᓇᓱᑦᑎᓂᒃ. 

ᐊᖑᓇᓱᑦᑎᑐᐃᓐᓇᐅᓐᖏᑦᑐᑦ ᐅᔭᕋᓐᓂᐊᓂᕐᒥᒃ, 

ᑕᑯᔭᕆᐊᖃᖅᑯᒍᑦ ᐃᓘᓐᓇᖏᓐᓂᒃ 

ᓴᓇᔨᓪᓚᕆᐅᔪᓂᒃ. ᑖᓐᓇ ᑕᕝᕙ ᑭᐅᒐᔭᖅᑕᕋ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 

ᑭᖑᓪᓕᖅ ᐊᐱᖅᓱᕐᓂᐊᓕᕐᒥᔪᖅ: ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ: ᒪ’ᓇ, ᐃᒃᓯᕙᐅᑖᖅ. ᐊᒻᒪ ᑖᒃᑯᐊ 

ᐆᒃᑐᖅᑐᑦ ᐱᖓᓱᑦ ᒪ’ᓈᖅᐸᒃᑲ. ᒪᕐᕉᒃ 

ᒥᓂᔅᑕᖑᓐᓂᐊᓕᕐᒪᑕ ᑖᓐᓇ 

ᐃᓱᒪᒃᓴᖅᓯᐅᑦᑎᐊᖅᑳᑐᑎᒃ ᐊᑎᖏᑦ 

ᐃᓕᓚᐅᓪᓚᓕᐊᕐᒪᒋᑦ.  

 



ᓈᑦᓰᓐᖑᔭᓛᕐᓂᐊᖅ, ᓯᑎᐱᕆ 23, 2023 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

(ᑐᓵᔨᑎᒎᕈᓐᓃᖅᑐᖅ) ᐃᒃᓯᕙᐅᑖᖅ, 

ᐱᓕᕆᖃᑎᖃᖅᓯᒪᕗᒍᑦ ᒪᓕᒐᓕᐅᖅᑎᓕᒫᓂᒃ, 

ᒥᓂᔅᑕᐅᒐᓗᐊᕈᑦᑕ ᐅᕝᕙᓘᓐᓃᑦ 

ᒪᓕᒐᓕᐅᖅᑎᑐᐃᓐᓇᐅᒐᓗᐊᕈᑦᑕ 

ᖃᐅᔨᒪᖃᑦᑕᐅᑎᔪᐃᓐᓇᐅᓕᕋᑦᑕ. ᐊᕐᕌᒎᒃ 

ᒪᕐᕉᓕᕐᒪᑎᒃ, ᑕᐃᒪᐃᒻᒪᑦ ᐊᐱᖅᑯᑎᒐ 

ᑐᕌᖓᓂᐊᖅᑐᖅ ᐊᖏᖅᓯᒪᓂᕐᒧᑦ, ᐊᖏᖅᓯᒪᓂᕐᒧᑦ 

ᐱᓕᕆᐊᖃᕐᓂᕐᒥᒃ ᒥᓂᔅᑕᐅᓗᓂ. 

 

ᐃᒃᓯᕙᐅᑖᖅ, ᖃᐅᔨᒪᔪᐃᓐᓇᐅᕗᒍᑦ 

ᒥᓂᔅᑕᕈᕋᓱᐊᕐᓗᑕ, ᐃᓚᒋᒐᓗᐊᕈᔅᓯᐅᒃ, 

ᐱᖃᓐᓇᕆᔭᐅᑉᐸᑕ, ᐊᒻᒪᓗ ᑕᒪᐅᖓ ᐃᖃᓗᓐᓄᑦ 

ᓅᓪᓗᑎᒃ ᒥᓂᔅᑕᐅᒍᕕᑦ. ᒥᓂᔅᑕᐅᓪᓗᓂ, 

ᐱᓕᕆᐊᖏᑦ ᐊᒻᒪ ᐱᓕᕆᐊᕆᒋᐊᓕᖏᑦ 

ᐊᖏᔪᒻᒪᕆᐅᒻᒪᑕ. ᒥᓂᔅᑕᑦᑎᐊᕙᐅᓂᐊᕐᓗᓂ, 

ᐃᖃᓗᖕᓃᑦᑕᕆᐊᖃᐃᓐᓇᖅᑐᑎᒃ ᐊᑯᓂᒻᒪᕆᐊᓗᒃ; 

ᐱᕕᒃᓴᕆᑎᑕᐅᔪᖅ. 

 

ᒪᕐᕉᓐᓂᒃ ᐆᑦᑑᑎᖃᕐᓂᐊᕋᒪ. ᒥᓂᔅᑕᕈᕋᑖᖅᑎᓪᓗᖓ 

2015-ᒥ, ᑐᔪᕐᒥᕕᒻᒦᓚᐅᖅᓯᒪᒐᒪ ᑕᖅᑮᓐᓂᒃ 

ᒪᕐᕉᓐᓂᒃ ᐅᑕᖅᑭᓪᓗᖓ ᐃᓪᓗᒥᒃ ᐃᖅᑲᓇᐃᔮᖅ 

ᐱᒻᒪᕆᐅᒻᒪᑦ. ᖃᐅᔨᒪᔪᖓ ᐊᓯᐊ ᒥᓂᔅᑕ 

ᑐᔪᕐᒥᕕᒻᒦᓚᐅᖅᑐᖅ ᑕᖅᑭᓄᑦ 6-ᓄᑦ ᑭᓯᐊᓂ ᐃᓪᓗ 

ᐊᑐᐃᓐᓇᐅᓕᖅᑎᓪᓗᒍ ᑕᒪᐅᖓ ᓅᒍᓐᓇᖅᑐᓂ. 

ᑕᐃᒪᓕ ᐊᐱᕆᕙᒃᑲ ᐊᑐᓂ ᓂᕈᐊᒐᒃᓴᐅᔪᑦ: 

ᖃᓄᑎᒋ ᓄᒃᑎᕋᔭᖅᐱᓯ ᐃᖃᓗᓐᓄᑦ 

ᐃᖅᑲᓇᐃᔭᕆᐊᕐᓗᓯ? ᐃᖅᑲᓇᐃᔭᕐᓂᐊᖅᑐᑦ 

ᒥᓂᔅᑕᐅᓗᑎᒃ ᑕᕝᕙᑦᑕᐅᑎᒋ. ᖃᓄᖅ 

ᕿᓚᒻᒥᐅᑎᒋᔪᒥᒃ [ᓅᑦᑎᔪᓐᓇᖅᐸᑦ] ᐃᖃᓗᖕᓄᑦ, 

ᐊᒻᒪᓗ ᓇᓗᓇᐃᖅᓯᓗᓂ ᐊᖏᕈᑕᐅᓯᒪᔪᓂᒃ 

ᐅᖃᖅᐸᑕ "ᐱᓇᓱᐊᕈᓯᖅ ᐊᑕᐅᓯᖅ, ᒪᕐᕉᒃ 

ᐱᓇᓱᐊᕈᓰᒃ, 6-ᓄᑦ ᑕᖅᑭᓄᑦ" ᐊᒻᒪᓗ 

ᐅᖃᖅᑕᐃᓕᒋᑦ "ᐃᓪᓗᒥᒃ ᓇᓂᓯᒍᒪ." ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ 

ᑭᐅᓂᐊᖅᑐᖅ ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᖏᖅᓯᒪᓂᖅ, ᑕᒪᓐᓇ ᐃᓱᒪᒋᓚᐅᕋᒃᑯ ᐊᒻᒪᓗ 

ᒪᓕᒐᓕᐅᖅᑎᐅᓕᕋᑖᖅᑎᓪᓗᖓ ᐊᒻᒪᓗ 

ᐊᖏᖅᓯᒪᔭᕆᐊᖃᕋᕕᑦ ᐊᒻᒪᓗ 

ᐃᓚᖏᑦ ᐅᖃᐅᓯᕆᒃᑲᓐᓂᕆᐊᖃᕋᔭᖅᑕᒃᑲ; 

ᐆᑦᑑᑎᒋᓗᒍ, ᐊᖏᓂᖅᐸᐅᔪᖅ ᐊᖑᓇᓱᓐᓂᖅ. 

ᐊᖏᖅᓯᒪᓂᖅ, ᑕᐃᒪᐃᓕᐅᕆᐊᖃᕐᓂᐊᖅᑰᕋᒪ. 

ᑕᐃᒪᐃᓕᐅᒃᑲᓐᓂᕐᓂᐊᖅᐳᖓ ᐱᓕᕆᓂᐊᕐᓂᕋᕐᓗᖓ 

ᖃᓄᐃᓕᐅᕐᓂᐊᕐᒪᖔᕐᒪ ᓂᕈᐊᖅᑕᐅᒍᒪ. 

ᖃᓄᐃᓕᐅᕈᑎᓂᒃ ᐊᖏᕐᕋᓐᓂ 

ᖃᓄᐃᓕᐅᕈᓘᔭᕆᐊᖃᕋᒪ ᐊᒻᒪᓗ ᐊᖏᓂᖅᐹᖅ 

ᐊᖑᓇᓱᓐᓂᖅ. 

 

ᐱᖃᓐᓂᕆᔭᖃᖅᑐᖓ ᐊᒻᒪᓗ ᐃᓚᖃᖅᑐᖓ 

ᑕᐃᒪᐃᓕᐅᕈᓐᓇᖅᑐᓂᒃ ᐊᒻᒪᓗ ᑕᐃᒪᐃᒍᓐᓇᖅᑐᖓ, 

ᐊᖏᖅᓯᒪᑦᑎᐊᕐᓂᐊᕋᒪ ᓴᓐᖏᔪᒥᒃ 

ᐅᕙᓃᓐᓂᐊᕐᓗᖓ ᐊᒻᒪᓗ ᐃᑲᔪᕐᓗᖓ 

ᓄᓇᕗᒻᒥᐅᓕᒫᓂᒃ, ᓄᓇᓕᓕᒫᓂᒃ, ᐊᒻᒪᓗ 

ᐃᑲᔪᕐᓗᑕ ᒐᕙᒪᒃᑯᓐᓂᒃ ᐊᒻᒪᓗ ᐃᓘᓇᖏᓐᓂᒃ 

ᐱᓕᕆᕕᐅᔪᓂᒃ.  

 

ᖃᓄᖅ ᕿᓚᒥᐅᑎᒋᔪᒥᒃ? ᑕᒪᓐᓇ 

ᐊᑯᓂᑲᓪᓚᐅᓕᖅᑐᖅ ᐃᓱᒪᓕᓚᐅᕋᒪ ᓯᕗᓕᖅᑏᑦ 

ᑲᑎᒪᔨᖏᑦ ᒪᑐᐃᖓᒻᒪᑕ. ᐱᑐᐃᓐᓇᕆᐊᖃᓕᖅᑐᖓ. 

ᖃᖓᑐᐃᓐᓇᖅ ᓈᒻᒪᒐᐃᑉᐸᑦ ᐅᕙᓐᓄᑦ ᐊᒻᒪᓗ 

ᖃᐅᔨᒋᐊᕆᐊᖃᑐᐃᓐᓇᖅᑐᖓ ᖃᓄᖅ 

ᐱᓕᕆᐊᖃᕋᔭᕐᒪᖔᕐᒪ [ᓅᑦᑎᓂᖅ] ᐃᓚᒌᓂᒃ, 

ᓱᓇᒃᑯᑎᓕᒫᑦ ᐊᑐᖅᑕᒃᑲ ᐊᖑᓇᓱᓐᓂᕐᒨᖓᔪᑦ 

ᐅᕝᕙᓘᓐᓃᑦ ᓱᓇᑐᐃᓐᓇᐃᑦ ᐊᖏᕐᕋᓐᓂᒃ, ᑭᓯᐊᓂ 

ᖃᐅᔨᒪᔪᖓ ᓇᓂᓯᒋᐊᖃᕋᔭᕋᒪ ᐃᓱᒫᓘᑎᒥᒃ. 

ᖃᐅᔨᒪᔪᖓ ᓇᓂᓯᓂᐊᕋᒪ ᐃᓱᒫᓘᑎᓂᒃ 

ᓅᒐᓱᓐᓂᕐᒧᑦ ᐊᒻᒪᓗ ᓅᑦᑕᐅᑎᒋᒍᓐᓇᖃᔭᖅᑯᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᖃᐃᕐᓂᖅ, ᑖᔅᓱᒧᖓᔅᓴᐃᓐᓇᖅ.  

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᐊᒻᒪᓗ ᖁᔭᓐᓇᒦᒃ ᐊᐱᕆᒐᕕᑦ. ᐅᖃᖅᑲᐅᒐᒪ 

ᒪᑐᐃᕈᑎᓐᓂ, ᐅᖃᖅᑲᐅᒐᒪ ᑕᒻᒪᕐᓯᒪᓂᕋᖅᑐᖓ, 

ᑭᓯᐊᓂᓕ 100%-ᒥᒃ ᐱᓇᓱᐊᕐᓂᐊᖅᐳᖓ ᖃᓄᖅ 

ᐊᖏᖅᓯᒪᓂᖃᕐᒪᖔᕐᒪ ᓂᕈᐊᖅᑕᐅᒍᒪ. 

ᓇᓗᓇᐃᖅᓯᓂᐊᖅᐳᖓ ᐊᖏᖅᓯᒪᓂᐊᕋᒪ. ᐄᑦᑎᐊᖅ 

ᓱᓕᕗᑎᑦ. ᐄ, ᑕᐃᒪ ᐃᓚᕗᑦ ᕿᒪᖃᑦᑕᕐᒥᔭᕗᑦ 

ᐊᖏᕐᕋᒥ ᐊᒻᒪᓗ ᑕᒪᓐᓇ ᐊᖏᖅᓯᒪᔭᕗᑦ ᖃᓄᖅ 

ᓄᓇᕗᒻᒥᐅᑦ ᐃᑲᔪᕈᓐᓇᕐᒪᖔᑦᑎᒍᑦ. 

ᐊᖏᖅᓯᒪᓂᐊᖅᐳᖓ ᑕᒪᑐᒧᖓ ᐸᕐᓇᒍᑎᒧᑦ ᐊᒻᒪᓗ 

ᑕᒪᒃᑯᐊ ᐱᓕᕆᐊᕆᖃᑦᑕᖅᓯᒪᔭᒃᑲ 

ᐅᖃᐅᓯᕆᓂᐊᖅᐸᒃᑲ, ᖃᐅᔨᒪᔪᓯ, ᐱᓇᓱᐊᓕᕋᐃᒐᒪ 

ᐊᒻᒪᓗ ᐊᖏᖅᓯᒪᓗᖓ ᐃᖅᑲᓇᐃᔮᕆᒍᒪᔭᓐᓄᑦ, 

100%-ᒥᒃ ᐱᓇᓱᐊᖅᐸᑉᐳᖓ. ᖃᐅᔨᒪᔪᖓ 

ᐊᖏᖅᓯᒪᑦᑎᐊᖅᑐᖓ ᐊᒻᒪᓗ 

ᐊᖏᖅᓯᒪᓂᖅᓴᐅᓂᐊᖅᑐᖓ ᓂᕈᐊᖅᑕᐅᒍᒪ. 

 

ᐊᐃᑉᐸᖓ ᐊᐱᖅᑯᑎᐅᑉ, ᐄ, ᑕᒪᐅᖓ 

ᓅᒍᓐᓇᓛᖅᑐᖓ ᐱᓇᓱᐊᕈᓰᒃ ᒪᕐᕉᒃ ᐊᓂᒍᖅᐸᑎᒃ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅ 

ᑭᐅᓂᐊᖅᑐᖅ, ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᖕᒪᒍ. 

ᒪᕐᕈᐃᓕᖅᑲᖓᓗᒍ ᑭᐅᓂᐊᖅᐸᕋ. ᖃᓄᑎᒋ 

ᐃᖃᓗᓐᓃᒍᒪᒐᔭᖅᐳᖓ ᓂᕈᐊᕈᕕᓐᖓ ᐅᓪᓗᒥ? 

ᐱᒋᐊᕈᒪᔪᖓ ᓇᒡᒐᔾᔭᐅᒥ, ᓇᒡᒐᔾᔭᖑᓂᐅᓴᔪᒥ.  

 

ᐃᓕᓐᓂᐊᖅᑎᐅᓯᒪᕗᖓ. ᖃᐅᔨᒪᔪᖓ ᖃᓄᖅ 

ᐃᒃᐱᖕᓇᕐᒪᖔᖅ. ᑕᒫᓃᓚᐅᕋᒪ ᐃᖃᓗᓐᓂ 

ᓯᓚᑦᑐᓴᕐᕕᒻᒧᑦ ᐊᒻᒪᓗ ᑕᒫᓃᓚᐅᖅᑐᖓ ᒪᕐᕉᓐᓂᒃ 

ᐊᕐᕌᒎᓐᓂᒃ, ᐊᐅᓪᓚᖅᓯᒪᓪᓗᖓ ᑕᖅᑭᓄᑦ 6-ᓄᑦ. 

ᑖᓐᓇ ᓯᕗᓪᓕᖅᐹᖅ. 

 

ᐊᖏᖅᓯᒪᓂᓐᓄᑦ, ᐃᓕᒍᒪᑦᑎᐊᖅᑐᖓ ᐊᒻᒪᓗ 

ᓱᖏᐅᑎᓗᖓ ᐊᕙᑎᕗᑦ ᐊᓯᔾᔨᖅᐸᓪᓕᐊᓂᖓᓄᑦ 

ᐊᒻᒪᓗ ᖃᐅᔨᒪᔪᖓ ᐊᑯᓂᐅᓂᐊᕐᒪᑦ 

ᖃᐅᔨᒪᓇᓱᐊᕐᓗᒋᑦ ᐱᖁᑎᒃᑲ ᒥᓂᔅᑕᐅᓪᓗᖓ, 

ᖃᐅᔨᒪᔭᐃᓐᓇᕆᔾᔮᖏᑕᒃᑲ ᐊᑐᐊᒐᓕᒫᑦ, 

ᒪᓕᒐᒃᓴᐃᑦ ᐊᒻᒪᓗ ᐱᓕᕆᔾᔪᓯᓕᒫᑦ, ᑭᓯᐊᓂᓕ 

ᖃᐅᔨᑐᐊᕈᒃᑭᑦ ᐱᖁᑎᒃᑲ, ᐱᔪᓐᓇᖅᑐᖓ ᓲᕐᓗ 

ᑕᕝᕙᑲᐅᑎᒋ ᐃᓕᒍᓐᓇᖅᑐᖓ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

>>ᐃᒡᓚᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᕝᕕᒃ. ᐊᑎᖁᑎᒐ ᑭᖑᓪᓕᖅ: ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓪᓛᒃᑯᑦ ᐃᓘᓐᓇᓯ. 

ᐱᕕᒃᓴᖅᑕᖃᖅᐳᖅ ᒪᒃᑯᒃᑐᓄᑦ 

ᐃᖅᑲᓇᐃᔭᖅᓯᓐᓇᖅᑐᓄᓪᓗ ᐃᓄᖕᓂᒃ 

ᐃᓕᓐᓂᐊᒃᑲᓐᓂᕈᓐᓇᖅᓯᖁᓪᓗᒋᑦ. ᑭᕙᓪᓕᕐᒥ 

ᐅᔭᕋᖕᓂᐊᕐᕕᓪᓗᐊᑕᐅᓯᒪᓕᖅᑐᑦ ᐅᑭᐅᑦ ᖁᓕᑦ 

ᐅᖓᑖᓄᑦ. ᓄᓘᔮᑦ ᐊᐅᓚᔪᑦ ᕿᑭᖅᑖᓗᖕᒥ ᐊᒻᒪᓗ 

ᕿᑎᕐᒥᐅᓂ ᐊᑕᐅᓯᕐᒥᒃ ᒪᕐᕉᖕᓂᓪᓘᓐᓃᑦ 

ᐅᔭᕋᖕᓂᐊᕐᕕᖃᑐᐃᓐᓇᕆᐊᖃᖅᖢᑎᒃ ᐊᕐᕌᒍᑦ 

ᖃᔅᓯᐊᕐᔪᐃᑦ ᐊᒡᒋᖅᑐᓂ.  

 

ᓄᓇᕗᑦ ᒪᒃᑯᒃᑐᓕᒻᒪᕆᐊᓘᖕᒪᑦ ᐊᒻᒪᓗ ᐃᓱᒪᓪᓗᖓ: 

ᓂᕈᐊᖅᑕᐅᒍᕕᑦ, ᖃᓄᐃᓕᐅᕐᓂᐊᖅᐱᑦ ᓄᓇᕗᒻᒥᐅᑦ 

ᐱᐅᓂᖅᐹᒥᒃ ᐱᕕᒃᓴᖃᖁᓪᓗᒋᑦ ᐃᓕᓐᓂᐊᕐᓗᑎᒃ 

ᐅᔭᕋᖕᓂᐊᕐᓂᕐᒧᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓯᒪᐃᓚᒃ. ᓯᕗᓪᓕᖅᐹᖅ ᑭᐅᓂᐊᖅᑐᖅ ᒥᔅᑕ 

ᖃᐃᕐᓂᖅ. 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ ᐊᐱᕆᒐᕕᑦ. ᑕᕝᕙᓂ ᑲᑐᔾᔨᓗᑕ 

ᐃᓄᐊᓂ, ᑮᓇᐅᔭᓂᒃ ᐊᑐᕐᓂᐊᖅᑎᓪᓗᒋᑦ 

ᐃᓕᓐᓂᐊᕐᕕᖕᓂ, ᐄ, ᑕᒪᓐᓇ 

ᓯᕗᓪᓕᐅᔾᔭᐅᓯᒪᓂᐊᖅᑐᖅ ᑕᒪᒃᑯᐊ ᐅᕕᒃᑲᖁᑎᕗᑦ 

ᐱᒋᐊᖁᓪᓗᒋᑦ ᐃᓕᓐᓂᐊᕐᕕᖏᓐᓂᒃ. 

ᒪᑐᐃᖅᓯᓪᓚᕆᒃᐳᖅ ᑐᓐᖓᕕᐅᔪᓂᒃ ᐃᓅᓱᒃᑐᓄᑦ 

ᐸᕐᓇᐅᑎᐅᔪᓐᓇᕐᓂᐊᖅᑐᓂᒃ, ᑕᒪᓐᓇ 

ᑐᓴᕈᒥᓇᒻᒪᕆᖕᓂᐊᖅᐳᖅ ᖃᓄᖅ 

ᐱᒋᐊᖅᑎᑦᑎᔪᓐᓇᕐᒪᖔᑦᑕ ᐃᓕᓐᓂᐊᕐᕕᐅᔪᓂᒃ, 

ᐊᒻᒪᓗ ᑕᒪᓐᓇ ᓯᕗᓪᓕᐅᑎᑕᐅᔭᕆᐊᖃᖅᐳᖅ 

ᓄᓇᕗᒻᒥ. ᐊᒥᓲᕗᑦ ᐊᓯᖏᑦ ᐊᑐᖅᑕᐅᔪᓐᓇᖅᑐᑦ 

ᓄᓇᕗᒻᒨᕈᒪᒃᐸᑕ [ᓯᕗᓂᒃᓴᕗᒻᒧᑦ] ᐋᑐᕚᒧᑦ.  

ᓯᕗᓪᓕᐅᔾᔭᐅᒋᐊᖃᕐᒪᑦ ᑲᑐᔾᔨᓚᑕ 

ᐱᓕᕆᐊᒃᓴᖏᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅ 

ᓂᕈᐊᒐᒃᓴᐅᔪᖅ: ᒥᔅᑕ ᖃᕝᕕᒃ, ᑖᓐᓇᓴᐃᓐᓇᖅ 

ᐊᐱᖅᑯᑎ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᖕᒪᒍ. ᐃᓚᖓᑦ 

ᐊᖏᕈᑎᒋᓯᒪᔭᕗᑦ ᑲᑐᔾᔨᓗᑕᒥ ᐱᓕᕆᐊᒃᓴᑦᑎᓐᓂ 

ᐊᔾᔨᒌᓐᖏᕈᓘᔭᖅᑐᑦ ᑮᓇᐅᔭᓕᐅᕈᑎᒃᓴᕗᑦ. 

ᐃᓕᓐᓂᐊᖅᑐᓕᕆᓂᐅᑉ ᒥᒃᓵᓄᑦ, ᐱᓕᕆᐊᒃᓴᕗᑦ 

ᐃᑲᔪᕈᒪᓪᓗᑕ ᒪᒃᑯᒃᑐᖁᑎᑦᑎᓐᓂᒃ 

ᐃᓄᖁᑎᑦᑎᓐᓂᒡᓗ ᓄᓇᕗᒻᒥ ᐱᔾᔪᑎᒋᓪᓗᒋᑦ 

ᐱᓕᒻᒪᒃᓴᕐᓂᐅᔪᑦ. ᐱᑕᖃᖅᐳᖅ ᐱᐅᓂᐅᔪᓂᒃ 

ᐱᐅᓐᖏᓐᓂᐅᔪᓂᓪᓗ 

ᐅᔭᕋᖕᓂᐊᕐᓂᕐᒥᒃ. ᐊᑲᐅᖖᒋᓐᓂᖅᑕᖃᖅᑐᖅ ᐊᒻᒪᓗ 

ᐊᑑᑎᖃᖅᑐᓂᒃ, ᐊᑑᑎᖃᕐᓂᖅᓴᐅᔪᑦ ᐃᓄᐃᑦ 

ᐃᓕᓐᓂᐊᖅᑎᑕᐅᔪᑦ ᐅᔭᕋᖕᓂᐊᖅᑐᓕᕆᓂᕐᒥᒃ 

ᐃᑲᔪᖅᑕᐅᓗᑎᒃ ᓄᓇᕗᒻᒥ ᐅᑭᐅᖅᑕᖅᑐᒥ 

ᓯᓚᑦᑐᖅᓴᕐᕕᖕᒥ. ᐃᒫᑐᐃᓐᓇᖅ ᒫᓐᖓᑐᐃᓐᓇᖅ 

ᐱᒋᐊᕈᓐᓇᔾᔮᖏᓐᓇᑦᑕ. ᑯᐊᐱᕇᓴᐅᑉ ᐃᓗᐊᓂ 

ᐱᒋᐊᕆᐊᖃᕋᑦᑕ ᐊᒻᒪᓗ  

ᐃᓕᓐᓂᐊᖅᑐᓕᕆᓂᕐᒥᒃ. ᐃᓱᐊᓐᖏᓐᓂᖏᐅᒐᓗᐊᖅ 

ᐅᔭᕋᖕᓂᐊᕐᓂᒥᒃ, ᐊᑯᓂᐅᓂᖃᕐᒪᑦ ᐅᔭᕋᖕᓂᐊᕐᓂᖅ, 

ᒪᑐᓂᐊᕐᒪᖔᑦ. ᑕᒪᓐᓇ, ᕿᒪᐃᖕᒪᑦ 

ᐃᓄᖁᑎᑦᑎᓐᓂᒃ ᐃᖅᑲᓇᐃᔭᓐᖏᑦᑐᓂᒃ ᐊᒻᒪᓗ 

ᑕᒪᓐᓇ ᓴᖅᑮᓂᐊᕐᒪᑦ ᐊᒃᓱᕈᕐᓇᖅᑐᒥᒃ 

ᐃᓅᓱᒃᑐᖁᑎᑦᑎᓐᓄᑦ ᐊᒻᒪᓗ ᐃᓄᖏᓐᓄᑦ ᓄᓇᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᕝᕕᒃ. ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᓪᓗ ᐊᐱᖅᑯᑎᒋᔭᖓᓂᒃ. 

ᐱᓕᕆᖃᑎᒋᓪᓗᒋᑦ ᐅᔭᕋᓐᓂᐊᕐᕖᑦ, 

ᐱᓕᕆᖃᑎᒋᖅᑳᕋᔭᖅᑕᒃᑲ ᐅᔭᕋᓐᓂᐊᕐᕖᑦ ᐊᒻᒪᓗ 

ᕿᓂᕐᓗᖓ ᖃᓄᐃᑦᑐᓂᒃ 

ᐃᖅᑲᓇᐃᔮᔅᓴᖅᑕᖃᕐᒪᖔᖅ ᐊᒻᒪᓗ ᑕᐃᑲᖓᑦ, 

ᖃᐅᔨᒋᐊᕐᓗᖓ 

ᐃᓕᓐᓂᐊᑲᓐᓂᕆᐊᖃᖅᑕᓕᒫᖏᓐᓂᒃ, ᐱᓗᐊᖅᑐᒥᒃ 

ᓄᑖᓄᑦ ᐅᔭᕋᓐᓂᐊᕐᕕᓐᓄᑦ. ᐅᔭᕋᓐᓂᐊᕐᕖᑦ 

ᐱᑕᖃᕋᓗᐊᖅᑎᓪᓗᒋᑦ, ᓱᓕ ᐱᓕᕆᐊᖑᒋᐊᖃᕐᒪᑦ. 

ᐱᓕᕆᖃᑎᒋᓪᓗᒍ ᐅᔭᕋᓐᓂᐊᕐᕕᒃ, ᐃᓱᒪᔪᖓ, 

ᐊᖏᔪᐊᓘᒻᒪᑦ. ᓯᕗᓪᓕᕐᒥ ᖃᐅᔨᒍᕕᑦ ᑭᓱᓪᓚᑦᑖᑦ 

ᑭᓲᓂᐊᕐᒪᖔᑕ, ᐊᒻᒪ ᑭᖑᓂᐊᒍᑦ 

ᐱᑕᖃᑐᐃᓐᓇᕆᐊᓕᒃ ᓯᕗᓂᒃᓴᑦᑎᓐᓂ ᖃᓄᖅ 

ᐱᕙᓪᓕᐊᑎᑕᐅᖕᒪᖔᖅ ᐅᔭᕋᓐᓂᐊᕐᕕᒃ ᐊᒻᒪ 

ᓇᓗᓇᐃᔭᖅᓯᒪᑦᑎᐊᖅᑐᓂᒃ ᑐᓴᖅᑎᑕᐅᓗᑎᑦ 

ᐅᔭᕋᖕᓂᐊᕐᕕᖕᒥ.  

 

ᓄᓇᓕᓐᓅᕋᔭᖅᑐᖓ ᐃᓚᒋᔭᐅᑐᐃᓐᓇᕆᐊᖃᖅᑐᓄᑦ 

ᐊᒻᒪᓗ ᑲᑎᒪᑲᐃᓐᓇᕐᓗᑎᒃ ᐊᒻᒪᓗ 

ᖃᐅᔨᓇᓱᐊᕐᓗᖓ ᑭᓱᑦ ᐱᓕᕆᐊᖑᒋᐊᖃᕐᒪᖔᑕ 

ᓄᓇᓕᓐᓂ ᐃᖅᑲᓇᐃᔭᕈᓐᓇᕋᔭᖅᑐᓂᒃ 

ᐅᔭᕋᓐᓂᐊᕕᒻᒥ, ᐊᒻᒪᓗ ᐅᑎᕐᓗᖓ ᒐᕙᒪᒃᑯᓐᓄᑦ 

ᐊᒻᒪᓗ ᐅᖃᕐᓗᖓ, "ᐊᑏ, ᓴᖅᑮᒍᓐᓇᖅᑐᒍᑦ 

ᐃᓕᓐᓂᐊᕐᓂᕐᒥᒃ ᐊᒻᒪᓗ ᑖᒃᑯᐊ ᐃᓕᓐᓂᐊᕐᓂᕐᒥᒃ 

ᐃᖅᑲᓇᐃᔮᒃᓴᒧᑦ ᓴᓇᔨᐅᓂᕐᒧᓪᓘᓐᓃᑦ ᐊᒻᒪᓗ 

ᐃᑲᔪᕈᓐᓇᖅᑐᒍᑦ ᐅᔭᕋᓐᓂᐊᕕᒻᒥᒃ, ᐅᔭᕋᓐᓂᐊᕐᕕᖕᒥ 

ᐱᓕᕆᖃᑎᖃᕐᓗᑕ." ᖁᔭᓐᓇᒦᒃ, ᐃᒃᓯᕙᐅᑕᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᒪᓕᒐᓕᐅᖅᑎ ᐊᐱᕆᓂᐊᓕᕐᒥᔪᖅ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐃᒃᓯᕙᐅᑖᖅ, ᐊᒻᒪᓗ ᖁᔭᓐᓇᒦᖅᖢᒋᑦ ᑖᒃᑯᐊ 

ᐃᓘᓐᓇᖏᑦ ᓂᕈᐊᒐᒃᓴᓐᖑᖅᑎᑕᐅᖅᑲᐅᔪᑦ 

ᐊᖏᖅᑲᐅᔪᓪᓗ. ᖁᔭᓐᓇᒦᒃ ᑕᕝᕙᓂ ᓵᑦᑎᓂ 

ᐃᒃᓯᕚᕈᓐᓇᕋᔅᓯ ᐅᓪᓗᒥ. ᐅᓇ ᓂᕈᐊᒐᒃᓴᓄᑦ 

ᐊᐱᑯᑎᒋᔪᒪᔭᕋ: ᑭᓱᓂᒃ ᐃᓐᓇᕐᒥᒃ ᑐᓴᖅᓯᒪᔭᓐᓂᒃ 

ᒪᓕᒃᓯᒪᕕᑦ ᐱᕐᔪᐊᖑᓪᓗᓂ ᐃᓕᖕᓄᑦ ᐊᒻᒪᓗ 

ᐊᑑᑎᖃᕐᓂᖓ? ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓯᕗᓪᓕᖅᐹᖅ 

ᑭᐅᓂᐊᖅᑐᖅ ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. 

ᓯᕗᓪᓕᖅᐹᖅ ᑖᓐᓇ ᐃᖅᑲᖅᑕᕋ 

ᐃᓅᖃᑎᒌᑦᑎᐊᕐᓂᖅ. ᐃᖅᑲᓇᐃᔭᖃᑎᒌᒋᐊᖃᖅᑐᒍᑦ 

ᐃᓅᖃᑎᒌᓪᓗᑕ. (ᑐᓵᔨᑎᒎᕈᓐᓃᖅᑐᖅ) 

ᐃᓅᖃᑎᒌᑦᑎᐊᕐᓗᑕ ᑭᓯᐊᓂ ᑭᓯᐊᓂ 

ᑲᔪᓯᒍᓐᓇᕋᑦᑕ. ᑲᑕᓵᕆᓐᖏᓪᓗᑕ ᐃᓅᖃᑎᑦᑎᓐᓂ. 

ᑕᒪᓐᓇ ᑲᑕᓵᕆᓐᓂᖅ ᐃᓱᒪᒃᑯᑦ, ᐃᓰᓪᓕ 

ᓅᓐᖑᐊᓲᖑᖕᒥᖕᒪᑦ. ᑭᓯᐊᓂ ᖃᐅᑕᒫᑐᐃᓐᓇᓕᒫᖅ 

ᐊᑑᑎᕙᒃᑕᕗᑦ ᑕᒪᓐᓇ. ᑖᓐᓇ ᑕᕋ ᓯᕗᓪᓕᐹᑦᑎᐊᒥᒃ 

ᐅᕙᓐᓄᑦ ᑐᑲᐃᓐᓇᖅᑐᖅ. ᓇᑯᕐᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᖅ 

ᑭᐅᓂᐊᖅᑐᖅ, ᒥᔅᑕ ᐊᓇᕕᓗᒃ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ 

ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᔭᕐᓂ. 

ᐃᓐᓇᕐᒥᒃ ᑐᓴᖅᓯᒪᔭᕋ ᖃᓄᕐᓗ ᐱᕐᔪᐊᖑᓂᖓ, 

ᐅᐱᒋᔭᐃᓐᓇᕆᔭᕆᐊᖃᖅᑕᓐᓄᑦ ᐃᓅᖃᑎᕗᑦ 

ᐊᒻᒪᓗ ᐃᓱᒫᓘᑎᒋᔭᐅᔪᑦ ᑕᒪᒃᑯᐊ 

ᐃᓱᒪᒋᑦᑎᐊᕐᓗᒋᑦ. ᓯᕗᓂᒃᓴᒥ ᐃᓱᒫᓗᓐᖏᓪᓗᓂ 

ᑕᐃᑯᓐᖓᕋᓱᖕᓂᕐᒥᒃ. ᐅᐱᒋᓗᒋᑦ ᐃᓘᓐᓇᑎᑦ 

ᖃᓂᒋᔭᑎᑦ, ᐃᒻᒪᖄᓘᓐᓃᑦ 

ᐊᖏᖃᑎᒋᓐᖏᒃᑲᓗᐊᕈᖕᓂ ᑖᓐᓇ ᐃᓄᒃ 

ᐃᓱᒪᒋᑦᑎᐊᕐᓗᒍ. ᖁᔭᓐᓇᒦᒃ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᖃᐃᕐᓂᖅ, ᑖᓐᓇᓴᐃᓐᓇᖅ ᐊᐱᖅᑯᑎ. 

 



ᓈᑦᓰᓐᖑᔭᓛᕐᓂᐊᖅ, ᓯᑎᐱᕆ 23, 2023 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᒐᖕᓂ. 

ᓯᕗᓪᓕᖅᐹᒥᖃᐃ ᐅᖃᕈᒪ ᐃᓐᓇᕐᓂᒃ ᐱᕈᖅᓯᒪᒐᒪ. 

ᐊᒻᒪᓗ ᓯᕗᓪᓕᖅᐹᑦᑎᐊᖅ ᑕᐃᓐᓇ ᐃᓱᒪᒋᓵᖅᑕᕋ, 

ᐊᒻᒪᓗ ᓈᓚᒃᑐᒃᓴᐅᕗᑦ ᑕᐃᒃᑯᐊ  

ᐊᖏᔪᖅᑳᕆᓚᐅᖅᓯᒪᔮᒃᑲᒃ; ᐅᓇ ᐅᖃᐅᓯᖅ 

ᐅᕙᓐᓄᑦ ᐅᖃᐅᓯᕆᔭᐅᓚᐅᖅᓯᒪᔪᑦ 

ᐃᒃᐱᒋᑦᑎᐊᕐᓗᓯ, ᐃᒃᐱᒋᖃᑎᒌᑦᑎᐊᕐᓗᓯ 

ᑕᒪᒃᑯᐊᓕᒫᑦ ᐊᐳᖅᑕᐅᑏᑦ ᐅᓄᖅᑑᖕᒪᑕ. ᑭᓯᐊᓂ 

ᐃᖅᑲᓇᐃᔭᖃᑎᒌᒃᑯᔅᓯ ᑐᓐᖓᕕᒃᑖᖅᑎᑕᐅᓯᒪᒐᑦᑕ. 

ᐊᖏᑦᑎᐊᕐᓗᓂ ᑭᓯᐊᓂᐅᖕᒪᑦ.  

 

ᐅᐱᒋᔭᖃᕐᓂᖅ ᑕᒪᓐᓇᐅᕗᖅ. (ᑐᓵᔨᑎᒎᕈᓐᓃᖅᑐᖅ) 

ᐃᒪᓐᓇᖃᐃ ᐅᖃᕐᓗᖓᐃᑦ, ᑕᐃᒪ ᐃᓐᓇᕐᓂᒃ 

ᐱᕈᖅᓯᒪᒐᒪ, ᑕᐃᒪ ᐅᖃᐅᕐᔪᖅᐸᓚᐅᕐᒫᖓ ᐊᓈᓇᒪ 

ᐃᒪᓐᓇ, “ᐊᑏ ᐃᓄᑑᑎᓇᓱᒡᓗᑎᑦ 

ᐱᓕᕆᖃᑦᑕᕋᓱᓐᖏᓪᓗᑎᑦ, ᐃᓄᑑᔾᔨᓇᓱᓕᕌᖓᕕᒃ 

ᑭᓱᑐᐃᓐᓇᐃᑦ ᑕᒪᒃᑯᐊ ᐊᔪᕐᓇᖅᑐᐃᑦ ᑕᒪᔾᔭ 

ᐋᖅᑭᑲᐅᑎᓲᖑᖕᒪᑕ ᓯᕗᓂᓐᓂ. ᑭᓯᐊᓂᓕ, 

ᑲᑐᔾᔨᖃᑎᒌᖕᓂᒃᑯᑦ ᑕᐃᒪ ᐱᓕᕆᖃᑎᒌᒃᑯᔅᓯ 

ᑕᒪᒃᑯᐊ ᐊᔪᕐᓇᖅᑰᔨᒐᓗᐊᕈᑎᒃ ᑭᓯᐊᓂ 

ᓴᐱᕐᓇᖏᓐᓂᖅᓴᐅᖃᑦᑕᕐᒪᑕ.” ᑖᓐᓇ ᓱᓕ ᒫᓐᓇᒧᑦ 

ᑎᒍᒥᐊᕋᒃᑯ. ᖁᔭᓐᓇᒦᒡᓗ ᑕᐃᒪᓐᓇ ᐊᐱᕆᓵᕋᕕᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᐃᕐᓂᖅ. ᐊᑎᖁᑎᓐᓂ, ᒥᔅᑕ ᓴᒻᒧᖅᑐᖅ.  

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐅᓇ ᓂᕈᐊᒐᒃᓴᓐᖑᖅᑕᐅᓯᒪᔪᓄᑦ ᐊᐱᖅᑯᑎᒋᔪᒪᔭᕋ: 

ᑕᒪᒃᑯᐊ ᐱᔪᒪᔮᕆᔭᐅᔪᑦ ᓂᕈᐊᖅᑎᑦᑎᓐᓄᑦ ᑕᒪᒃᑯᐊ 

ᐊᒃᓱᕉᑎᒋᓂᐊᖅᐱᒋᑦ ᓄᓇᕗᓕᒫᖅ ᑕᑯᓐᓇᕐᓗᒍ 

ᐊᒻᒪᓗ ᐃᑲᔪᖅᓱᕐᓗᒋᑦ ᐃᓘᓐᓇᖏᑦ ᓄᓇᓕᓕᒫᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑭᐅᓂᐊᖅᑐᖅ 

ᓯᕗᓪᓕᖅᐸᐅᓗᓂ, ᒥᔅᑕ ᐊᓇᕕᓗᒃ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᔭᕐᓂᒃ. 

ᒪᑐᐃᖓᑦᑎᐊᕐᓗᖓ ᑕᐃᒪᐃᓕᖓᔪᒪᔪᖓ 

ᒪᑐᐃᖓᑦᑎᐊᕈᒪᔪᖓ ᓂᕈᐊᖅᑎᓐᓄᑦ ᐊᒻᒪᓗ 

ᓄᓇᕗᒻᒥ ᓄᓇᓕᓕᒫᓐᓄᑦ, ᐊᔾᔨᒌᓐᖏᓐᓂᖏᓐᓂᒃ 

ᖃᐅᔨᒪᓪᓗᖓ, ᖃᓄᕐᖏᓐᓇ ᐅᖃᖅᑕᐅᓲᖅ? 

ᓇᓗᓇᐃᖅᓯᕕᒋᔪᒪᓪᓗᒋᑦ ᑕᒪᒃᑯᐊ ᐱᖅᑯᓯᑐᖃᐃ 

ᐊᒥᖅᑳᕐᓂᕐᒥᒃ ᑐᓐᖓᕕᖃᕐᒪᑦ ᐊᔾᔨᒌᑦᑎᓪᓗᒋᓪᓗ 

ᓄᓇᓕᓕᒫᑦ ᓄᓇᕗᒻᒦᑦᑐᑦ. ᐊᒻᒪᓗ ᑕᐃᒃᑯᐊ 

ᑎᒥᓐᖑᖅᑎᑕᐅᓯᒪᔪᓕᒫᑦ ᑕᐃᒃᑯᐊ ᐃᓚᐅᑎᓪᓗᒋᑦ 

ᓇᖕᒥᓂᕆᔭᐅᔪᑦ ᐊᒻᒪᓗ ᐊᓯᖏᑦ 

ᐃᑲᔪᕈᓐᓇᕐᓂᐊᕋᑦᑎᒃᑯᑦ ᐃᓘᓐᓇᖏᑦ ᓄᓇᕗᒻᒦᑦᑐᑦ. 

ᑕᐃᒃᑯᐊᓘᓐᓃᑦ ᐊᕕᒃᑐᖅᓯᒪᔪᓃᑦᑐᑦ ᑭᓐᖒᒪᔭᖏᓪᓗ 

ᑕᒪᕐᒃᑯᐊ ᐃᖅᑲᕆᑦᑎᐊᕐᓗᒋᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᖃᐃᕐᓂᖅ, ᑖᓐᓇᓴᐃᓐᓇᖅ ᐊᐱᖅᑯᑎᒧᑦ.  

 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 

(ᑐᓵᔨᑎᒎᓕᖅᑐᖅ) ᓂᕈᐊᖅᑎᓐᓂᒃ ᐊᒃᓱᕉᑎᒋᕙᕋ 

ᐃᓱᒪᒋᓗᒋᑦ ᑕᐃᒃᑯᐊ ᓂᕈᐊᖅᑎᒃᑲ. ᒥᓂᔅᑕᐃᑦ 

ᑲᑎᒪᔨᖏᓐᓄᑦ ᓂᕈᐊᖅᑕᐅᒍᒪ, ᐄ, 

ᒪᑐᐃᖓᑦᑎᐊᕐᓂᐊᖅᑐᖓ ᐊᒻᒪᓗ 

ᐃᑲᔪᖃᑎᒌᒍᓐᓇᕐᓂᖅ ᑕᒪᓐᓇᐅᓂᐊᕐᒥᔪᖅ. ᐄ, 

ᐊᔾᔨᒌᒃᑎᑦᑎᓂᖅ ᑕᐃᒪᓐᓇ ᑭᓯᐊᓂᐅᖅᑰᕐᒪᑦ 

ᓄᓇᕗᑦ ᐊᖏᔪᕐᔪᐊᖑᑎᓪᓗᒍ. (ᑐᓵᔨᑎᒎᕈᓐᓃᖅᑐᖅ) 

ᑕᒪᓐᓇ ᑕᒪᓐᓇᐃᓛᒃ ᓂᕈᐊᖅᑎᒋᓯᒪᔭᑦᑎᓐᓂᒃ 

ᑭᒡᒐᖅᑐᐃᑎᓪᓗᑕ ᓂᓪᓕᐊᖏᓐᓇᖃᑦᑕᖅᓯᒪᕗᖓ, 

ᐅᖅᑰᓯᑯᓗᒃᐸᒃᑲᓗᐊᖅᑎᓪᓗᖓ. ᑕᐃᒪᓕ 

ᑕᑉᐱᑯᓐᖓᖅᑎᑕᐅᒐᔭᕐᓂᕈᒪ ᐄ, ᑕᒪᓐᓇ 

ᓄᓇᕗᓕᒫᒧᑦ ᑕᐅᑐᒐᔭᖅᐸᕋ ᑖᒃᑯᐊ 

ᓄᓇᕗᒻᒥᐅᑕᐃᑦ ᖃᓄᖅ 

ᑭᒡᒐᖅᑐᑦᑎᐊᒃᑲᓐᓂᕈᓐᓇᖅᐸᕗᑦ? ᖃᓄᖅ 

ᓂᐱᐅᔪᓐᓇᖅᐱᑕ ᓄᓇᕗᒧᑦ? 

ᐊᔾᔨᒌᒃᑎᑦᑎᑦᑎᐊᖏᓐᓇᕋᔭᖅᐳᖓᓕ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᑕᓐᓇᓴᐃᓐᓇᖅ ᐊᐱᖅᑯᑎ, ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᓵᕋᖕᓂ. ᒥᓂᔅᑑᒍᒪ 

ᑕᐃᒪᓐᖓᓕᒫᖅ ᐅᖃᓪᓚᖃᑎᒌᓐᓇᖃᑦᑕᕐᓂᐊᖅᑕᒃᑲ 

ᐃᓘᓐᓇᖏᑦ ᒪᓕᒐᓕᐅᖅᑏᑦ ᑕᕝᕙᓂ 

ᐃᒃᓯᕚᖅᑐᐃᓐᓇᐃᑦ ᑭᓱᓂᒃ ᑕᑯᔪᒪᒻᒪᖔᑕ  

ᓄᓇᒥᓐᓂᒃ, ᓇᓕᐊᒃ ᓄᓇᓖᑦ ᖃᓄᐃᑦᑐᓂᒃ 

ᐱᖁᑎᕐᔪᐊᓂᒃ ᑕᑯᔪᒪᒻᒪᖔᑕ.  

 

ᐊᒻᒪᓗ ᑕᒪᓐᓇ ᐊᑭᑦᑎᓃᑦᑐᑦ ᑕᑯᓪᓗᒋᑦ ᑕᐃᒃᑯᐊ 

ᓄᓇᓕᓐᓂ ᕼᐋᒻᒪᓚᐃᑦ, ᑕᐃᒃᑯᐊ ᒪᑭᒪᐅᑎᓄᑦ 

ᐸᕐᓇᐅᑏᑦ ᑕᐃᒃᑯᐊ ᕿᒥᕐᕈᓇᑦᑎᐊᕋᔭᖅᑕᒃᑲ 

ᑐᑭᓯᔪᒪᓇᔭᕋᒪ ᑭᓱᓂᒃ ᓯᕗᓪᓕᐅᔾᔨᓯᒪᒻᒪᖔᑕ, 

ᑭᓱᓂᓪᓗ ᑕᑯᔪᒪᒻᒪᖔᑕ ᒐᕙᒪᒃᑯᑎᓐᓂ. ᓄᓇᓕᓐᓂ 

ᐱᖁᑎᖅᔪᐊᑦ ᑕᒪᓐᓇᐅᓇᔭᖅᑐᑦ ᑕᒪᒃᑯᐊᓕᒫᑦ 

ᐃᓕᖅᑭᐸᓪᓕᐊᓂᐊᕐᒪᑕ. ᑕᕝᕙ ᑮᒡᒍᑎᒐ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᓐᓂ, ᒥᔅ ᓄᑕᕋᖅ.  

 

ᓄᑕᕋᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪ ᐅᐱᒋᕙᔅᓯ 

ᐱᓇᓱᒃᑐᓯ. ᐊᐱᕆᔪᒪᔪᖓ (ᑐᓵᔨᑎᒎᓕᖅᑐᖅ) 

ᐃᓛᓐᓂᒃᑯᑦ ᐃᒻᒥᒧᑦ ᐊᒡᕕᐊᕈᑎᖃᓕᕐᓇᕐᒪᑦ 

ᑕᖅᑳᓐᖓᑦ ᐃᓗᐊᓂᓪᓘᓐᓃᑦ. ᐃᒻᒥᒧᑦ 

ᐊᒡᕕᐊᕈᑎᖃᕐᓂᖅ, ᖃᓄᕐᓕ ᐊᑐᕋᔭᖅᐱᐅᒃ 

ᐅᕝᕙᓘᓐᓃᑦ ᖃᓄᖅ ᐊᑐᓐᖏᓐᓇᔭᖅᐱᐅᒃ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ 

ᖃᐃᕐᓂᖅ, ᐃᕝᕕᑦ.  

 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ 

ᐊᐱᕆᒐᕕᓐᖓ. ᖁᔭᓐᓇᒦᒃ 

ᓂᕈᐊᒐᒃᓴᓕᐅᕋᑖᕋᕕᓐᖓ. ᐄ, ᑕᒪᓐᓇ 

ᐊᐃᕙᖃᑎᒌᖃᑦᑕᕐᓂᖅ ᑕᒪᓐᓇᓕ 

ᓴᖅᑭᔮᕐᓂᐊᕐᒥᔫᒐᓗᐊᖅ ᓱᓕ. ᑕᒪᓐᓇ ᑕᐃᒪᓐᓇ 

ᑲᑐᔾᔨᖃᑎᒌᖕᓂᒃᑯᑦ ᓱᓖᓛᒃ, ᐅᖃᖅᑲᐅᕗᖓ 

ᑲᑐᔾᔨᖃᑎᒌᒃᑐᓂᒃ ᑭᓯᐊᓂ, ᐊᐃᕙᓚᐅᖅᐸᒃᑐᓂᒃ 

ᑭᓯᐊᓂ, ᐋᔩᖃᑎᒌᖕᓂᒃᑯᑦ ᑕᒪᒃᑯᐊ 

ᐋᖅᑭᐅᒪᑦᑎᐊᕈᓐᓇᕋᓱᒋᔪᓐᓇᕋᒃᑭᑦ. ᑕᐃᒪᓐᓇ 

ᑕᐅᑐᒃᓯᒪᕙᕋ ᒫᓐᓇᒧᑦ ᑎᑭᖦᖢᒍ.  

 

ᑕᕝᕗᓐᖓᖅᑕᐅᓇᔭᕐᓂᕈᒪᓗ ᐃᒫᒃ ᑖᒃᑯᐊ 

ᐅᒃᑯᐃᖓᕝᕕᒋᑦᑎᐊᕋᔭᖅᐸᒃᑲ ᐊᔾᔨᒌᒃᑐᒥᒃᑕᐅᖅ 

ᐱᓇᓱᒐᔭᖅᐳᖓ. ᑕᐃᒪᓐᓇ 

ᐊᐃᕙᓂᖅᑕᖃᖃᑦᑕᕐᓂᐊᕋᓗᐊᖅᑎᓪᓗᒋᑦ ᓱᓕ 

ᑕᒪᓐᓇ ᑭᒡᒐᖅᑐᐃᓂᕋ ᓱᓕ ᐱᓇᓱᐊᕆᓂᐊᖅᐸᕋ. 

ᑕᒪᒃᑯᐊ ᑭᓯᐊᓂ ᑕᐅᑐᓐᖏᓂᖅᓴᐅᓇᓱᒡᓗᒋᑦ 

ᑕᒪᒃᑯᐊ ᐊᑐᖅᐸᓚᐅᖅᑕᕗᑦ ᑭᖑᓂᔅᓯᓐᓂᒃ ᑭᓯᐊᓂ 

ᓯᕗᒧᑦ ᑕᐅᑐᒡᓗᑕ ᑕᐃᒪᓐᓇ ᑕᒪᒃᑯᐊ ᖃᓄᖅ 

ᓈᒻᒪᒃᑐᒥᒃ ᐋᖅᑭᒃᓱᐃᑦᑎᐊᕈᓐᓇᖅᐱᑕ ᖃᓄᕐᓗ 

ᐊᔾᔨᒌᑦᑎᐊᖅᑐᒥᒃ ᓄᓇᕗᒻᒥᐅᓄᑦ 

ᐱᓇᓱᐊᕐᓂᖃᕈᓐᓇᖅᐱᑕ. ᑕᐃᒪᓐᓇ ᖃᐅᔨᒪᔪᒍᑦ ᐄ, 

ᐃᓛᓐᓂᒃᑯᑦ ᑲᑎᒪᓪᓗᑕ ᑕᑭᔪᐊᓘᓚᐅᖅᐸᒃᑐᖅ 

ᓂᓐᖓᖕᓇᓚᐅᖅᐸᒃᖢᓂ 

ᐊᑲᖅᓴᓐᖏᓚᐅᐱᓪᓚᖕᓇᖅᖢᓂ ᑭᓯᐊᓂ ᑕᒪᒃᑯᐊ 

ᑕᐅᑐᓐᖏᓪᓗᒋᑦ ᓄᓇᕗᓕᒫᒧᑦ ᑕᐅᑐᕐᓗᒋᑦ 

ᓂᐱᖃᕋᓱᒐᔭᖅᐳᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᐊᑎᖁᑎᓐᓂ, ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᓵᕋᖏᓂ. 

ᓱᓕᑦᑎᐊᕐᓗᖓ ᐅᖃᕋᔭᖅᑐᖓ ᑖᓐᓇ ᐊᐱᖅᑯᑦ 

ᐱᔭᕐᓂᖅᑐᑯᓘᓐᖏᒻᒪᑦ. ᑭᓯᐊᓂ, ᐊᕝᕕᐊᕈᑎᖃᕐᓂᖅ 

ᑕᒪᓐᓇ ᑲᒪᒋᑦᓴᐅᑎᓪᓗᒍ ᑭᓯᐊᓂ ᓴᖅᑭᑐᐊᕐᒪᑦ. 

ᐅᑕᖅᑭᐅᑎᓐᖏᓪᓗᒍ ᑲᒪᒋᑦᓴᐅᑎᒋᓗᒍᓇᔭᖅᑐᖓ.  

 

ᑕᑯᓐᓇᓐᖑᐊᖅᑕᕋᓕ ᒥᓂᔅᑕᐅᓗᖓ ᑕᒪᒃᑯᐊ 

ᐊᑐᐊᒐᑦ, ᒪᓕᒐᐃᓪᓗ ᕿᒥᕐᕈᓇᒐᔭᖅᑕᒃᑲ ᖃᓄᖅ 

ᑕᒪᓐᓇ ᐊᕝᕕᐊᕈᑎᖃᕐᓂᖅ ᐋᖅᑭᑦᑕᐅᔪᓐᓇᕐᒪᖔᖓ 

ᐃᖅᑲᓇᐃᔭᖅᑎᒨᒐᓗᐊᖅᐸᑦ. ᑕᕝᕙ ᑭᒡᒍᑎᒐ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᑖᓐᓇᓴᐃᓐᓇᖅ ᐊᐱᖅᑯᑎ, ᒥᔅᑕ ᐊᓇᕕᓗᒃ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᒃ ᑖᓐᓇ ᒪᓕᒐᓕᐅᖅᑎ 

ᐊᐱᖅᑯᑎᖃᕐᒪᑦ. ᐄ, ᑕᐃᒪᓐᖓᓕᒫᖅ ᑲᑎᒪᓂᕐᒥ 

ᓴᖅᑭᑦᑐᖃᖃᑦᑕᕐᒪᑦ ᐊᔾᔨᒌᓂᒃ ᐃᓱᒪᖃᓐᖏᓐᓇᑦᑕ. 

ᐅᐱᒌᖃᑎᒌᒡᓗᑕ ᑭᓯᐊᓂᐅᖕᒪᑦ ᐊᒻᒪᓗ 

ᐃᒃᐱᒋᑦᑎᐊᕐᓗᒍ ᑖᓐᓇ ᐅᐱᒌᖃᑎᒌᖕᓂᖅ. ᐃᓚᖏᑦ 

ᐱᔭᕐᓂᔾᔮᓐᖏᑦᑑᒐᓗᐊᑦ ᑭᓯᐊᓂ 

ᐅᐱᒋᖃᑎᒌᒋᐊᖃᖅᑐᒍᑦ ᐊᒻᒪᓗ ᑲᒪᒋᓇᓱᐊᕐᓗᒍ 

ᐋᖅᑭᒡᓗᒍᓗ ᑕᐃᓐᓇ ᐃᖢᐊᖏᔾᔪᑕᐅᔪᖅ. ᑕᐃᒪᓐᓇ 

ᑭᓯᐊᓂᐅᒐᔭᕐᒪᑦ. ᓇᓕᒧᒌᑦᑐᐃᓐᓇᐅᒐᑦᑕ 

ᐅᐱᒌᖃᑎᒌᒋᐊᖃᖅᑐᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᓐᓂ 

ᐊᑕᐅᓯᖅ, ᒥᔅᑕ ᖂᑭᐊᖅ.  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᑖᓐᓇ ᐅᖃᐅᓯᕆᓪᓗᒍ ᐱᔭᕐᓂᖏᑦᑐᖅ 

ᐃᒻᒥᓃᖅᑕᐃᓕᒪᓂᖅ. ᐃᓅᓯᕐᒥᒃ ᑭᐱᓯᓂᖅ ᑭᓯᐊᓂ 

ᐅᖃᐅᓯᕆᒃᑲᓐᓂᕆᐊᖃᖅᑕᕗᑦ ᐱᔾᔪᑎᒃᓴᖃᐅᖅᖢᑎᒃ 

ᒐᕙᒪᒃᑯᓪᓗ ᐱᓕᕆᕝᕕᓕᒫᖏᑦ ᐊᒃᑐᖅᑕᐅᖃᑦᑕᕐᒪᑕ 

ᐃᒻᒥᓃᕐᓂᖅ ᑕᒪᓐᓇᐅᑎᓪᓗᒍ ᐃᓅᓯᕐᒥᓂᓪᓘᓐᓃᑦ 

ᑭᐱᓯᔪᖃᕌᖓᑦ. ᑖᒃᑯᓄᖓ ᐱᖓᓱᓄᑦ ᐅᓇ 

ᐊᐱᖅᑯᑎᒋᔪᒪᔭᕋ: ᒥᓂᔅᑕᐃᑦ ᑲᑎᒪᔨᖏᑦ 

ᑲᑎᒪᓕᕌᖓᑕ ᐃᓅᓯᕐᒥᒃ ᑭᑉᐱᓯᓂᖅ ᑕᒪᓐᓇ 

ᓂᓪᓕᐅᑎᒋᓇᔭᖅᐱᐅᒃ ᖃᓄᖅᑑᕈᑎᒋᓇᓱᒐᔭᖅᐱᐅᒃ? 

ᑕᕝᕙ ᑖᓐᓇ ᐊᐱᖅᑯᑎᒋᔭᕋ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ 

ᑭᐅᓂᐊᖅᑐᖅ, ᒥᔅᑕ ᖃᕝᕕᒃ.  

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᔭᖓᓂᒃ. 

(ᑐᓵᔨᑎᒎᕈᓐᓃᖅᑐᖅ) ᐅᖁᒪᐃᑦᑐᕐᔪᐊᖅ ᑕᒪᓐᓇ 

ᐅᖃᐅᓯᕆᔭᖏᑦ. (ᑐᓵᔨᑎᒎᓕᖅᑐᖅ) 

ᒪᓕᒐᓕᐅᖅᑎᐅᓪᓗᖓ ᑕᒪᓐᓇ 

ᓂᓪᓕᐅᑎᒋᒐᔪᔅᓯᒪᔭᕋ ᐃᓅᓯᖅ ᐊᑕᐅᓯᐅᒐᓗᐊᖅᐸᑦ 

ᐊᓐᓂᓐᓇᕐᒪᑕ. (ᑐᓵᔨᑎᒎᕈᓐᓃᖅᑐᖅ) ᐊᓐᓂᓇᒻᒪᑕ 

ᐃᓅᓯᓕᒫᑦᑎᐊᑦ ᑕᒫᓂ ᒪᑭᑕᕈᑎᒋᖃᑦᑕᓯᒪᔭᕋ 

ᐊᓐᓂᕈᓱᕋᒪ. (ᑐᓵᔨᑎᒎᓕᖅᑐᖅ) ᑖᓐᓇ 

ᐊᐱᖅᑯᑎᒋᔭᖓ, ᐄ, 

ᓂᓪᓕᐅᑎᒋᒐᔭᖅᑕᕋ ᑕᒪᓐᓇ ᒥᓂᔅᑕᐃᑦ 

ᑲᑎᒪᔨᖏᓐᓄᑦ. ᐱᓗᐊᕐᓗᒍ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐊᒻᒪ 

ᓯᕗᒃᑲᑕᖅᑎᒋᔭᐅᔪᒧᑦ ᓯᕗᓕᖅᑎᒧᑦ.  

 

ᑕᓐᓇ ᓯᕗᓕᖅᑎ ᐅᖃᖅᓯᒪᒻᒪᑦ ᐃᓅᓯᕐᒥᒃ ᑭᐱᓯᓂᖅ 

ᑕᒪᓐᓇ ᑲᑉᐱᐊᓇᖅᓯᒻᒪᑦ. ᑕᐃᒪᐃᓕᓚᐅᖅᓯᒪᒻᒪᑦ 

ᓂᕈᐊᖅᑕᐅᓵᖅᑲᐅᑎᓪᓗᒍ. ᑕᐃᒪᓐᖓᓕᒫᖅ 

ᓂᕈᐊᖅᑕᐅᓐᓂᕈᒪ ᒥᓂᔅᑕᐃᑦ ᑲᑎᒪᔨᓕᒫᖏᓐᓄᑦ 

ᐅᖃᐅᓯᕆᓇᔭᖅᑕᕋ ᖃᓄᖅᑑᕈᑎᒋᓗᒍ ᖃᓄᖅ 

ᐃᑲᔪᕈᓐᓇᓂᐊᕐᒪᖔᑕ ᐃᓅᖃᑎᑦᑎᓐᓂᒃ. ᐊᒻᒪᓗ 

ᐃᓕᓐᓂᐊᕐᓂᖅ ᑕᒪᒃᑯᐊ ᐅᑉᐱᕆᔭᕗᑦ ᐃᓄᐃᑦ 

ᐅᑉᐱᕆᔭᑐᖃᖏᑦ ᐃᖅᑲᓇᐃᔭᖅᑐᓕᕆᓂᕐᒧᑦ 

ᐃᑲᔫᑎᒋᔭᐅᒃᑲᓐᓂᕈᓐᓇᖅᑐᑦ ᐃᓅᖃᑎᑦᑎᓐᓄᑦ ᓲᕐᓗ 

ᐊᐅᓪᓚᐅᔾᔭᐅᓗᓂ ᐃᓕᓐᓂᐊᕐᓂᖅ ᐊᐅᓪᓚᖅᓯᒪᓂᖅ. 

ᑕᐃᓐᓇ ᕿᑎᕐᒥᐅᓂᐅᖅᑰᖅᑐᕐᖏᓐᓇ 

ᐃᓕᓐᓂᐊᕈᑎᒃᓴᑦᑎᐊᕚᓗᓐᓂᒃ ᓴᖅᑭᔮᖅᓯᓯᒪᒻᒪᑦ 

ᐊᐅᓪᓚᐅᔾᔨᖃᑦᑕᖅᖢᑎᒃ ᒪᒃᑯᒃᑐᓂᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᑖᓐᓇᓴᐃᓐᓇᖅ ᐊᐱᖅᑯᑎ, ᒥᔅᑕ ᐊᓇᕕᓗᒃ.  

 

ᐊᓇᕕᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐊᒻᒪᓗ ᖁᔭᓐᓇᒦᖅᑐᒍ ᐊᐱᖅᑯᑎᒋᔭᖓᓂᒃ.  

 

ᐃᒻᒥᓃᖅᑕᐃᓕᒪᑎᑦᑎᓂᖅ, ᓱᓕᔪᑎᑦ; ᑕᒪᓐᓇ 

ᐊᖏᔪᒻᒪᕆᐅᕗᖅ ᓄᓇᕗᒻᒥ. 

ᓯᕗᓕᖅᑎᐅᖃᑕᐅᓪᓗᖓ ᐱᓕᕆᖃᑎᖃᕋᔭᖅᐳᖓ 

ᑎᒥᐅᔪᓂᒃ ᐱᓕᕆᐊᖃᖅᑐᓂᒃ 

ᐃᒻᒥᓃᖅᑕᐃᓕᑎᑦᑎᓇᓱᐊᕐᓂᕐᒧᑦ ᓄᓇᓕᓕᒫᓂᒃ 

ᓄᓇᕗᒻᒥ ᐱᓪᓗᒍ ᓇᓗᓇᐃᖅᓱᖅᓯᒪᔪᓂᒃ 

ᑐᓴᖅᑎᑕᐅᕙᒃᑲᑦᑕ ᑎᒥᐅᔪᓂᒃ ᐱᓕᕆᖃᑎᖃᖅᑐᑎᒃ 

ᓄᓇᓕᖏᓐᓂᒃ, ᐊᒻᒪ, ᓄᓇᓕᓐᓅᖅᐸᑦᑐᑎᒃ 

ᖃᐅᔨᒋᐊᓪᓚᑦᑖᖅᑐᑎᒃ ᑭᓱᑦ 

ᐃᒻᒥᓃᖅᑕᐃᓕᑎᑦᑎᒻᒪᖔᑕ, ᐊᒻᒪ ᐊᐅᓚᑦᑎᔩᑦ 

ᑲᑎᒪᔨᖏᓐᓄᓗᒋᑦ. ᖃᐅᔨᒪᔪᖓ ᒐᕙᒪᕗᑦ 

ᑎᒥᖁᑎᖃᕐᒪᑕ ᐊᒻᒪᓗ ᐱᓕᕆᕕᐅᔪᓂᒃ 

ᐱᓕᕆᐊᖃᖅᑐᓂᒃ ᑕᒪᑐᒥᖓ, ᐊᒻᒪᓗ 

ᐱᓕᕆᖃᑎᒋᖁᒐᔭᖅᑕᒃᑲ ᑎᒥᐅᔪᓂᒃ ᐊᒻᒪᓗ 

ᓄᓇᓖᑦ ᑐᕌᖓᓗᑎᒃ ᓇᓗᓇᐃᖅᑎᖅᓯᒪᔪᓂᒃ 

ᑐᑭᓯᒋᐊᕈᑎᓂᒃ. ᑕᒪᓐᓇ 

ᐊᐅᓚᓂᖃᑦᑎᐊᕐᓂᖅᓴᐅᓱᒋᕙᕋ 

ᓇᓗᓇᐃᖅᑐᖅᓯᒪᔪᓂᒃ ᑐᑭᓯᒋᐊᕈᑎᔅᓴᓂᒃ, 

ᐱᓕᕆᖃᑎᖃᖅᑐᑎᒃ ᓄᓇᓕᓐᓂᑦ, ᐱᓗᐊᖅᑐᒥᒃ 

ᐃᒻᒥᓃᖃᑦᑕᖅᑐᓄᑦ ᐱᓪᓗᒍ ᓴᓐᖏᔪᒻᒪᕆᐅᒻᒪᑦ, 

ᐊᒻᒪ ᐊᑦᑐᐃᓂᖃᕐᒪᑦ 



ᓈᑦᓰᓐᖑᔭᓛᕐᓂᐊᖅ, ᓯᑎᐱᕆ 23, 2023 ᓄᓇᕗᒻᒥ ᓯᕗᓕᖅᑏᑦ ᑲᑎᒪᓂᖓ  

ᑭᒃᑯᓕᒫᓂᒃ ᓄᓇᕗᒻᒥ ᐃᒻᒥᓃᖃᑦᑕᖅᑐᓂᒃ.  

 

ᐱᓕᕆᖃᑎᒋᑦᑎᐊᕋᔭᖅᐸᒃᑲ ᑎᒥᐅᔪᓕᒫᑦ ᐊᒻᒪ 

ᐱᓕᕆᕝᕖᑦ ᐱᓕᕆᐊᖃᖃᑦᑕᖅᑐᑦ ᑕᒪᑐᒥᖓ ᐊᒻᒪ 

ᓄᓇᓕᓐᓅᑕᐅᑎᒋᓗᑕ ᐅᖃᖃᑎᖃᕆᐊᖅᑐᕐᓗᑕ 

ᐃᓄᓐᓂᒃ. ᐅᖃᖃᑎᖃᕆᐊᖃᕋᕕᑦ ᐃᓄᓐᓂᒃ ᐊᒻᒪᓗ 

ᑕᐃᑲᓐᖔᑦ ᓇᓗᓇᐃᖅᓱᖅᓯᒪᔪᓂᒃ ᑐᑭᓯᒋᐊᕈᑎᓂᒃ 

ᓴᖅᑮᓂᐊᖅᑎᓪᓗᓯ ᑲᑎᒪᔨᓄᑦ ᐊᒻᒪᓗ 

ᓂᕆᐅᓇᖅᐳᖅ ᐃᑲᔪᕐᓂᖃᕋᔭᕆᐊᖓ ᑭᓱᓕᒫᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᐃᕐᓂᖅ, ᑖᓐᓇᓴᐃᓐᓇᖅ ᐊᐱᖅᑯᑦ. 

 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ 

ᑖᔅᓱᒥᖓ ᐊᐱᕆᕋᑖᕋᕕᑦ. ᐊᒥᓱᑦ ᓇᓗᓇᓐᖏᑦᑐᒃᑯᑦ 

ᑕᐃᒪᓐᓇ ᐃᒻᒥᓃᕐᓂᒃᑯᑦ, ᐊᓈᓇᒋᔭᐅᔪᑦ, 

ᐊᑖᑕᒋᔭᐅᔪᐃᑦ, ᓇᒡᓕᒋᔭᐅᔪᐃᑦ, ᐊᓂᒋᔭᐅᔪᐃᑦ, 

ᑕᐃᒪᓐᓇ ᓂᕆᐅᓇᓐᖏᑦᑐᒧᑦ ᑎᑭᐅᑎᑳᓪᓚᒃᑳᖓᒥ 

ᖃᓄᖅ ᖃᓄᖅ ᒐᕙᒪᒃᑯᓐᓂ 

ᑎᒍᒥᐊᖅᑕᐅᒃᑲᓐᓂᕆᐊᖃᕋᔭᕐᒪᖔᑦ.  

 

ᖃᓄᖅᑑᖃᑎᒋᔪᓐᓇᕋᔭᖅᑕᒃᑲ 

ᑕᑉᐸᐅᖓᖅᑎᑕᐅᓇᔭᕈᒪ. ᑕᒪᓐᓇᐃᓛᒃ ᐱᒻᒪᕆᐅᖕᒪᑦ 

ᖃᓄᖅ ᑕᒪᓐᓇ ᓄᖅᑲᖅᑎᒍᓐᓇᕐᒪᖔᑦᑎᒍ 

ᕿᓂᒃᑲᓐᓂᕆᐊᖃᖅᑐᒍᑦ, ᕿᓂᕐᓗᒍ ᑭᓯᐊᓂ.  

ᐅᖃᕈᓐᓇᓐᖏᑦᑐᖓᐅᒐᓗᐊᖅ ᓄᖅᑲᖅᑎᑲᐅᑎ... 

ᐃᒪᓐᓇ ᐃᓅᓯᖅ ᓇᓗᓇᕐᒪᑦ.  

 

ᑕᐃᒪᓐᓇᐃᓕᖓᑎᓪᓗᒍ, ᐅᕙᖓᑦᑕᐅᖅ 

ᓇᒡᓕᒋᔭᓐᓂᑦᑕᐅᖅ ᐃᒻᒥᓃᕐᓂᒃᑯᑦ ᐊᓯᐅᔨᓯᒪᒋᕗᖓ.  

ᑕᒪᓐᓇ ᐊᒃᓱᕈᕐᓇᕋᓗᐊᖅᑎᓪᓗᒍ ᑕᐃᒪ, 

ᑕᒪᓐᓇᐅᒐᓗᐊᖅ ᑕᐃᒪᓐᓇᐃᓕᐅᖃᑦᑕᖁᔨᓐᖏᓪᓗᑕ 

ᐅᖃᕈᓐᓇᖅᑐᒎᒐᓗᐊᖅ. 

ᑕᒪᓐᓇ ᓈᒻᒪᖏᑦᑑᑎᓪᓗᒍ ᑕᐃᒪᓐᓇ.  

 

ᑕᒪᒃᑯᐊ ᑕᕝᕘᓇ ᐊᓯᐅᔨᓯᒪᔪᐃᑦ ᐃᓱᒪᖏᑦᑎᒍᑦ 

ᐊᒃᓱᕈᓕᖃᑦᑕᖅᑎᓪᓗᒋᑦ ᓇᒡᓕᖕᓇᖅᓯᖃᑦᑕᕐᒪᑕ. 

ᑖᓐᓇ ᑕᐃᒪ ᑕᐅᑐᒐᔭᕈᑦᑎᒍ. ᑕᐃᒪ ᖃᓄᖅᑑᕐᓂᒃᑯᑦ 

ᑭᓯᐊᓂ ᑕᒪᓐᓇ ᐅᖃᐅᓯᕆᓗᑎᒍᑦ, 

ᓄᖅᑲᑎᔾᔮᓐᖏᑕᕋᓗᐊᕗᑦ, ᑭᓯᐊᓂ 

ᖃᓄᖅᑑᖃᑎᒌᓕᕈᑦᑕ ᐃᒻᒪᖄᖃᐃ ᒪᒃᑯᒃᑐᕗᑦ ᑕᐃᒪ 

ᓯᕗᓂᒃᓴᓕᐅᕋᓱᒃᑎᓪᓗᑎᒍᑦ.  

 

ᑕᐃᒪᓐᓇ ᑕᑯᑎᒋᐊᕈᑦᑎᒍ ᐅᕝᕙᐅᓇ 

ᐅᖃᓪᓚᖃᑦᑕᕆᑦᑎ, ᐃᓐᓇᕐᓄᑦ ᐅᐸᖃᑦᑕᕆᑦᑎ. 

ᑕᒪᒃᑯᐊ ᖃᐅᔨᒪᐃᑦᑎᐊᕆᒐᓗᐊᖅᑎᓪᓗᑎᒍᑦ 

ᖃᓄᖅᑑᒃᑲᓐᓂᕆᐊᖃᕋᓱᒋᒃᑲᔭᖅᐸᒃᑲ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᓂᕈᐊᕐᓂᖅ ᒥᓂᔅᑕᒃᓴᓂᒃ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᐃᕐᓂᖅ. ᐊᑎᓕᐅᖅᓯᒪᔪᖁᑎᖃᕈᓐᓃᕋᒪ 

ᒫᓐᓇᐅᔪᖅ. ᐊᐱᖅᑯᑎᔅᓴᖅᑕᖃᕈᓐᓃᖅᐸᑦ 

ᓂᕈᐊᕋᔅᓴᐅᔪᓄᑦ, ᑲᔪᓯᓂᐊᖅᐳᒍᑦ ᓂᕈᐊᕐᓗᑕ.  

 

ᒪᓕᒐᓕᐅᖅᑏᑦ ᑕᑕᑎᕆᔪᓐᓇᖅᑐᑦ ᓂᕈᐊᕈᑎᒥᓂᒃ 

ᐃᒃᓯᕙᐅᑕᖏᓐᓂ ᐊᒻᒪᓗ ᑕᑕᑎᕆᓚᐅᖅᑎᓪᓗᒋᑦ 

ᓂᕈᐊᕈᑎᓂᒃ, ᐃᓕᓯᓗᑎᒃ ᓂᕈᐊᕈᑎᓂᒃ ᑕᕝᕙᓂ 

ᓴᖅᑭᑕᐅᓂᐊᖅᑐᒥᒃ.  

 

ᐊᒻᒪᓗ ᑎᑎᕋᖅᑕᐅᓯᒪᓂᐊᕐᒪᑦ, ᒪᓕᒐᓕᐅᖅᑎ 

ᐃᖃᓗᒃᑑᑎᐊᕐᒧᑦ ᐱᓂᐊᖅᑐᖅ ᒪᕐᕉᓐᓂᒃ 

ᓂᕈᐊᕈᑏᓐᓂᒃ ᒪᓕᒐᓕᐅᖅᑎ ᐱᓯᒪᒻᒪᑦ ᐅᖃᖅᑎᒧᑦ. 

ᑎᑎᕋᖅᑎ.  

 

>>ᑲᑎᒪᓂᖅ ᓄᖅᑲᑲᐃᓐᓇᖅᑐᖅ 10:03ᒥ 10:06ᒧᑦ 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᓂᕈᐊᕈᑎᓕᒫᑦ ᑎᑎᕋᖅᑕᐅᔪᐃᓐᓇᐅᖅᑰᖅᑐᑦ. 

ᒫᓐᓇᐅᔪᖅ, ᓂᕈᐊᕈᑏᑦ ᐱᔭᐅᓂᐊᖅᑐᑦ 

ᐊᑦᑕᓇᖏᑦᑐᒧᑦ ᐃᓂᒧᑦ ᓈᓴᐃᓂᕐᒧᑦ ᐊᒻᒪᓗ 

ᓄᖅᑲᖓᑲᐃᓐᓇᕐᓂᐊᖅᑐᒍᑦ ᖃᐅᔨᓴᕈᑎᒥᓃᑦ 

ᐅᑎᕋᓱᐊᕐᓂᖏᓐᓂ. ᖁᔭᓐᓇᒦᒃ.  

 

>>ᑲᑎᒪᓂᖅ ᓄᖅᑲᑲᐃᓐᓇᖅᑐᖅ 10:06ᒥ 10:22ᒧᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑲᑎᒪᔩᑦ. 

ᓂᕈᐊᕈᑎᒥᓃᑦ ᓈᓴᖅᑕᐅᓯᒪᓕᖅᑐᑦ.  

 

ᑖᒃᑯᐊ ᖃᐅᔨᓴᕈᑎᒥᓃᑦ ᐅᖃᐅᓯᕆᓚᐅᓐᖏᓂᓐᓂ, 

ᐃᓕᓴᕆᔪᒪᑐᐃᓐᓇᖅᑕᕋ ᐃᑦᑐᒃᑯᕕᒻᒥᐅᑕᖅ ᐹᑐᓴᓐ 

ᑕᕝᕙᓃᖃᑕᐅᖅᑲᐅᔪᖅ ᐅᓪᓗᒥ. 

 

>>ᐸᑦᑕᑐᖅᑐᑦ 

 

ᖁᔭᓐᓇᒦᒃ ᖃᐃᔪᓐᓇᕋᕕᑦ, ᐃᑦᑐᒃᑯᕕᖕᒥ.  

 

ᒪᓕᒐᓕᐅᖅᑏᑦ, ᒫᓐᓇ ᑲᑎᒪᒃᑲᓐᓂᕋᑦᑕ, 

ᐅᖃᐅᑎᒍᒪᔭᒃᑲ ᒪᓕᒐᓕᐅᖅᑏᑦ ᓂᕈᐊᖅᓯᒪᒐᑦᓯ 

ᒪᓕᒐᓕᐅᖅᑎᒥᒃ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ... 

 

>>ᐸᑦᑕᑐᖅᑐᑦ 

 

... ᐊᒻᒪᓗ ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑕ 

ᖃᕝᕕᒃ, ᑭᖑᓪᓕᐅᓪᓗᓂ ᐊᐅᓚᑦᑎᔩᑦ 

ᑲᑎᒪᔨᖏᓐᓄᑦ. 

 

>>ᐸᑦᑕᑐᖅᑐᑦ 

 

ᑖᓐᓇ ᐱᖁᔨᕗᖔᕈᑦ ᓅᑕᐅᓂᐊᖅᑐᖅ 

ᒪᓕᒐᓕᐅᕐᕕᖕᒥ ᑭᖑᓪᓕᕐᒥ ᑲᑎᒪᕐᔪᐊᓕᕐᒥᑉᐸᑕ 

ᓇᓗᓇᐃᖅᓯᓪᓚᕆᖁᓪᓗᒋᑦ ᓂᕈᐊᕐᓂᕐᒥᒃ.  

 

ᐊᐱᕆᓂᐊᓕᖅᐳᖓ ᐱᖁᔨᕗᖔᕈᑎᒥᒃ 

ᓱᕋᐃᖁᔨᓗᖓ ᓂᕈᐊᕈᒥᓂᕐᓂᒃ. ᒥᔅᑕ ᒪᓕᑭ. 

 

(ᑐᑭᓯᒐᔅᓴᐅᓐᖏᑦᑐᖅ) 

 

ᐱᖁᔨᕗᖔᕈᒻᒧᑦ. ᐋᒃᑲ?  

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 

ᓈᒻᒪᒃᓴᖅᑐᓕᒫᑦ. ᖁᔭᓐᓇᒦᒃ. ᓂᕈᐊᕈᑏᑦ 

ᓱᕋᑦᑕᐅᓂᐊᖅᑐᑦ. ᖁᔭᓐᓇᒦᒃ. 

 

ᒫᓐᓇ ᖃᐃᖅᑯᕚᒃᑲᒃ ᒪᓕᒐᓕᐅᖅᑏᒃ, ᒥᔅᑕ ᖃᕝᕕᒃ 

ᐊᒻᒪᓗ ᒥᔅᑕ ᖃᐃᕐᓂᖅ, ᓇᐃᑦᑐᒥᒃ 

ᐅᖃᐅᓯᖃᖁᓪᓗᒋᑦ. ᐱᒋᐊᕐᓗᓂ ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 

(ᑐᓵᔨᑎᒎᕈᓐᓃᖅᑐᖅ) ᓇᑯᒻᒦᒃ, ᓯᕗᓪᓕᐹᑦᑎᐊᒥᒃ 

ᒎᑎᒥᒃ ᓇᑯᕐᒦᒍᒪᔪᖓ ᒪᑭᑕᑎᑕᐅᒐᒪ ᖃᐅᑕᒪᓗ 

ᑐᐸᑎᑕᐅᕙᑦᓱᖓ. ᓇᑯᕐᒦᒃ ᐅᕙᓐᓂ ᓂᕈᐊᖅᓯᔪᓯ. 

ᓇᑯᒻᒦᒍᒪᓪᓗᒋᓪᓗ ᑭᒡᒐᑐᖅᑕᒃᑲ ᑕᓯᐅᔭᕐᔪᐊᕐᒥᐅᑦ. 

ᑭᒡᒐᖅᑎᑏᓐᓇᓚᖓᕗᖓ ᑕᒫᓃᖏᓐᓇᒫᓐᓂᐅᕗᖓ.  

 

ᐊᒻᒪᓗ ᓇᑯᒻᒦᒃ ᐊᕐᓇᕋ, ᒫᒍᕋᑦ, ᕿᑐᕐᖓᒃᑲᓗ. 

ᐅᕙᓐᓂᒃ ᑕᐃᒪᓐᖓᑦ ᐃᑲᔪᐃᓐᓇᕐᒪᑕ, 

ᓇᑯᕐᒦᒻᒪᕆᐊᓗᒃ. ᓇᑯᕐᒦᕈᒪᑦᓱᖓᓗ ᐊᓈᓇᒐ 

ᐊᑖᑕᒐᓗ ᓇᑯᕐᒦᐸᒃᑲ.  

 

(ᑐᓵᔨᑎᒎᓕᖅᑐᖅ) ᖁᓛᓅᕈᓐᓇᖅᓯᔪᖓ 

ᐃᖅᑲᓇᐃᔭᕆᐊᕐᓗᖓ.  

 

>>ᐃᒡᓚᖅᑐᑦ 

 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕ (ᑐᓵᔨᑎᒍᑦ): ᖁᔭᓐᓇᒦᒃ, ᖃᕝᕕᒃ. ᒥᔅᑕ 

ᖃᐃᕐᓂᖅ.  

 

ᖃᐃᕐᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ 

ᒪᓕᒐᓕᐅᖅᑎᐅᖃᑎᒃᑲ. ᖁᔭᓐᓇᒦᖑᔪᓯ. 

ᐋᖅᑭᒋᐊᓚᐅᑲᓪᓗᖓ ᐃᖃᓗᐃᑦ−ᒪᓂᕋᔭᖕᒧᑦ 

ᐊᐱᖅᑯᑎᒋᖅᑲᐅᔭᖓ.  

(ᑐᓵᔨᑎᒎᓕᖅᑐᖅ) ᓯᕗᓪᓕᖅᐹᒥᒃ, 

ᖁᔭᓐᓇᒦᒃᑲᓐᓂᖅᐸᒋᑦ ᐅᕙᓐᓂᒃ ᐅᑉᐱᕈᓱᒃᑲᕕᑦ. 

ᐋᖅᑭᒋᐊᓚᐅᕐᓚᒍ ᑭᐅᔾᔪᑎᒋᖅᑲᐅᔭᕋ ᑖᓐᓇ 

ᐊᐱᖅᑯᑕᐅᖅᑲᐅᔪᒧᑦ ᒪᓕᒐᓕᐅᖅᑎᖓᑕ 

ᐃᖃᓗᐃᑦ−ᒪᓂᕋᔭᒻᒧᑦ. ᖃᐅᔨᒪᔪᖓ ᖃᓄᖅ 

ᑐᑭᖃᕐᒪᖔᑦ ᐅᖃᐅᓯᖅ; ᑐᐊᕕᓗᐊᕋᑖᕋᒪ. 

 

ᖃᐅᔨᒪᔪᓯ, ᐱᔪᒪᓂᖃᑦᑎᐊᕋᒪ ᐊᒻᒪᓗ ᐊᒃᓱᕈᖅᖢᖓ 

ᐱᓕᕆᓲᖑᒐᒪ, ᐊᒻᒪᓗ ᒫᓐᓇ ᐅᖃᐅᓯᖃᕈᓐᓃᕋᑦᑕ 

ᓴᓇᔨᓪᓚᕆᖕᓂᒃ "d"-ᒥᒃ. 

 

>>ᐃᒡᓚᖅᑐᑦ 

 

ᐄ, ᖃᐅᔨᒪᔪᖓ ᑐᑭᖓᓂᒃ ᐅᖃᐅᓯᐅᑉ ᐊᒻᒪᓗ 

ᑕᒪᓐᓇ ᑭᐅᔾᔪᑎᒐ ᒫᓐᓇ, ᐋᑕᒻ. 

ᐱᓕᕆᒃᑲᒻᒪᕆᐊᓘᔪᖓ ᐊᒻᒪ ᐊᒃᓱᕈᖅᖢᖓ 

ᐱᓕᕆᓲᖑᓪᓗᖓ.  

 

ᖁᔭᓐᓇᒦᓪᓚᕆᑦᑕᕋ ᐊᐃᑉᐸᕋ ᐊᒻᒪᓗ ᐊᒥᑦᑐᕐᒥᐅᑦ 

ᐅᕙᓐᓂᒃ ᐅᑉᐱᕈᓱᒻᒪᑕ, ᐊᒻᒪᓗ ᐊᕐᕌᒎᓂᐊᖅᑑᓐᓂᒃ 

ᒪᕐᕉᓐᓂᒃ, ᖃᐅᔨᒪᔪᖓ, ᓇᐃᑦᑐᑯᓘᓕᕐᒪᑕ ᐊᒻᒪᓗ 

ᐱᔭᒃᓴᓕᒻᒪᕆᐊᓘᓪᓗᑕ. ᐱᓕᕆᖃᑎᒌᒃᑑᔪᖓ ᓱᓕᓗ 

ᒪᑐᐃᖓᔪᒥᒃ ᐅᖃᖃᑎᖃᕐᓂᐊᖅᖢᖓ 

ᒪᓕᒐᓕᐅᖅᑎᑐᐃᓐᓇᕐᓂᒃ. ᓱᓕᒃᑲᓐᓂᖅ, 

ᖁᔭᓕᑦᑎᐊᖅᐳᖓ ᐅᕙᓐᓂᒃ ᐅᒃᐱᕈᓱᖕᓂᔅᓯᓐᓂᒃ 

ᖁᓱᓐᖏᑦᑎᐊᕐᓂᔅᓯᓐᓂᒡᓗ, 

ᓇᓗᓇᐃᖅᓯᓂᐊᖅᐳᖓᓗ ᐊᖏᖅᓯᒪᓂᕆᔭᕋ ᐊᒻᒪᓗ 

ᐊᒃᓱᕉᑎᒋᓂᐊᕋᒃᑯᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᖑᔪᓯ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ.  

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᖃᐃᕐᓂᖅ. ᐃᖅᑲᐃᑎᑦᑐᒪᔭᒃᑲ ᒪᓕᒐᓕᐅᖅᑏᑦ 

ᐅᓪᓗᒥ ᐱᒋᐊᒃᑲᓐᓂᕐᓂᐊᕋᑦᑕ 11:00-ᒧᐊᖅᐸᑦ 

ᐅᓪᓛᖅ. 30 ᒥᓂᑦᓯᑯᓗᒻᒥᒃ ᐅᖓᑎᑦᑎᐊᖓᓂᒃ, 

ᑲᑎᒪᑲᐃᓐᓇᕐᓂᐊᖅᑐᒍᑦ. ᓇᓗᓇᐃᓕᖅᑲᕋ ᓄᓇᕗᒻᒥ 

ᓯᕗᓕᖅᑎᓂ ᓂᕈᐊᕐᓂᖅ ᓄᖅᑲᖅᐳᖅ. ᖁᔭᓐᓇᒦᒃ.  

 

>>ᑲᑎᒪᓂᖅ ᓄᖅᑲᖅᑐᖅ 10:26ᒥ 



 

 

 


